
Монгол Улсын Их Хурлын Намрын ээлжит чуулганы  Төрийн байгуулалтын байнгын хорооны 2012 оны 11 дүгээр сарын 06-ны өдөр (Мягмар гараг)-ийн хуралдаан 09 цаг 05 минутад Төрийн ордны “Б” танхимд эхлэв.
Хуралдаан даргалагч, Улсын Их Хурлын гишүүн А.Бакей ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 16 гишүүнээс 14 гишүүн ирж, 87,5 хувийн ирцтэй байв. 
Чөлөөтэй: Н.Алтанхуяг, Ж.Батзандан;
Нэг. Улсын Их Хурлын Тамгын газрын Ерөнхий нарийн бичгийн даргын үүрэгт ажлаас чөлөөлөх, томилох тухай асуудал
Хэлэлцэж буй асуудалтай холбогдуулан Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Улсын Их Хурлын гишүүн Су.Батболд, Л.Цог нарын тавьсан асуултад Улсын Их Хурлын Тамгын газрын Ерөнхий нарийн бичгийн дарга Ц.Шаравдорж хариулж, тайлбар хийлээ.

Улсын Их Хурлын гишүүн Л.Цог, Су.Батболд нар санал хэлэв.
А.Бакей: - 1.Цэрэнхүүгийн Шаравдоржийг Улсын Их Хурлын Тамгын газрын Ерөнхий нарийн  бичгийн даргын үүрэгт ажлаас чөлөөлөх тухай саналыг дэмжиж байгаа гишүүд гараа өргөнө үү.
Зөвшөөрсөн:            9

Татгалзсан:
   0

Бүгд:
    9
Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Батцогт танилцуулахаар тогтов.
Улсын Их Хурлын Тамгын газрын Ерөнхий нарийн бичгийн даргын үүрэгт ажилд томилох тухай асуудал
Улсын Их Хурлын Тамгын газрын Ерөнхий нарийн бичгийн даргаар Бямбадоржийн Болдбаатарыг томилох саналыг Улсын Их Хурлын дарга З.Энхболд танилцуулсан юм.

Улсын Их Хурлын гишүүн Су.Батболд, Л.Цог нарын тавьсан асуултад Улсын Их Хурлын дарга З.Энхболд, Улсын Их Хурлын Тамгын газрын Ерөнхий нарийн бичгийн даргад нэр дэвшигч Б.Болдбаатар нар хариулж, тайлбар хийлээ.

Улсын Их Хурлын гишүүн Л.Цог, Ч.Сайханбилэг, Н.Энхболд нар санал хэлэв.
2.Улсын Их Хурлын Тамгын газрын Ерөнхий нарийн бичгийн даргаар Бямбадоржийн Болдбаатарыг томилох саналыг дэмжиж байгаа гишүүд гараа өргөнө үү.
Зөвшөөрсөн:            11

Татгалзсан:
     0

Бүгд:
    11
Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Эрдэнэбат танилцуулахаар тогтов.

Уг асуудлыг 09 цаг 45 минутад хэлэлцэж дуусав.
Хоёр. Улсын Их Хурлын гишүүнээс чөлөөлөгдөх тухай хүсэлт

Хэлэлцэж буй асуудалтай холбогдуулан Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.
Улсын Их Хурлын гишүүн Ухнаагийн Хүрэлсүхийн гишүүнээс чөлөөлөгдөх тухай хүсэлтийг Улсын Их Хурлын дарга З.Энхболд танилцууллаа.

Улсын Их Хурлын гишүүдээс асуулт, хариулт гараагүй болно.


А.Бакей: - Улсын Их Хурлын гишүүн Ухнаагийн Хүрэлсүхийн Улсын Их Хурлын гишүүнээс чөлөөлөгдөх хүсэлтийг дэмжиж байгаа гишүүд гараа өргөнө үү.
Зөвшөөрсөн:            10

Татгалзсан:
     1

Бүгд:
    11
Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн А.Бакей танилцуулахаар тогтов.

Уг асуудлыг 09 цаг 50 минутад хэлэлцэж дуусав.
Гурав. “Чингис хаан” одон бий болгох тухай Улсын Их Хурлын 2002 оны 21 дүгээр тогтоолд нэмэлт, өөрчлөлт оруулах тухай” Улсын Их Хурлын тогтоолын төсөл /эцсийн хэлэлцүүлэг/
Хэлэлцэж буй асуудалтай холбогдуулан Монгол Улсын Ерөнхийлөгчийн хуулийн зөвлөх Ч.Өнөрбаяр, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Эцсийн хэлэлцүүлэгтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн С.Баярцогт, Д.Дэмбэрэл, Д.Эрдэнэбат, Ч.Сайханбилэг, Ц.Нямдорж, Н.Батцэрэг нар санал хэллээ.
А.Бакей: - 1.Тогтоолын төслийн 1 дэх заалтын 2 дахь дэд заалтад “Монгол бахархлын өдөр буюу жил бүрийн 11 дүгээр сарын 14-ний өдөр” гэснийг “Их Эзэн Чингис хааны өдөр буюу жил бүрийн билгийн тооллын  өвлийн тэргүүн сарын шинийн нэгний өдөр” гэж өөрчлөх, “Чингис хааны өдөр буюу Чингис хааны мэндэлсний өдөр” гэсэн саналыг дэмжиж байгаа гишүүд гараа өргөнө үү.
Зөвшөөрсөн:            10

Татгалзсан:
     0

Бүгд:
    10
Гишүүдийн олонхын саналаар дэмжигдлээ. 

2.“Чингис хаан” одон бий болгох тухай Улсын Их Хурлын 2002 оны 21 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын эцсийн хэлэлцүүлгийг хийхийг дэмжиж байгаа гишүүд гараа өргөнө үү.
Зөвшөөрсөн:             9

Татгалзсан:
     1

Бүгд:
    10
Гишүүдийн олонхын саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Бат-Эрдэнэ танилцуулахаар тогтов.

Уг асуудлыг 10 цаг 10 минутад хэлэлцэж дуусав.
Дөрөв. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Эцсийн хэлэлцүүлэгтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн С.Баярцогт, Д.Дэмбэрэл, Д.Эрдэнэбат, Н.Энхболд, Н.Батбаяр, Ц.Нямдорж, Н.Батцэрэг, О.Баасанхүү нар санал хэллээ.
А.Бакей: - 1.“Их Эзэн Чингис хааны өдөр: Их Эзэн Чингис хаан мэндэлсэн билгийн тооллын өвлийн тэргүүн сарын шинийн нэгэн” гэж өөрчлөх гэсэн зарчмын зөрүүтэй саналыг дэмжиж байгаа гишүүд гараа өргөнө үү.
Зөвшөөрсөн:            11

Татгалзсан:
     0

Бүгд:
    11
Гишүүдийн олонхын саналаар дэмжигдлээ. 

Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн талаарх зарчмын зөрүүтэй саналыг Ц.Нямдорж, Д.Дэмбэрэл, Су.Батболд, Н.Энхболд, Ө.Энхтүвшин, Ж.Энхбаяр нар гаргав.
2.Төслийн 1 дүгээр зүйлийн 2 дугаар заалт буюу Бүгд Найрамдах Улс тунхагласан өдөр: 11 дүгээр сарын 26 гэсэн 5.1.16 дахь заалт “Нийтээр тэмдэглэх баярын болон тэмдэглэлт өдрүүдийн тухай хуулийн 4 дүгээр зүйлийн  4.1.2 дахь заалтыг хүчингүй болсонд тооцсугай” гэсэн 2 дугаар зүйлийг тус тус хасах, үүнтэй нийцүүлэн Хөдөлмөрийн тухай хуульд нэмэлт, өөрчлөлт оруулах тухай хуулийн төслийн 2 дугаар зүйлийг хасах, унасан саналыг босгоё гэсэн саналыг дэмжиж байгаа гишүүд гараа өргөнө үү.

Зөвшөөрсөн:              2

Татгалзсан:
    11 

Бүгд:
    13
Гишүүдийн олонхын саналаар дэмжигдсэнгүй. 

3.Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлэг хийхийг дэмжиж байгаа гишүүд гараа өргөнө үү.

Зөвшөөрсөн:            13

Татгалзсан:
     0

Бүгд:
    13
Гишүүдийн олонхын саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн М.Батчимэг танилцуулахаар тогтов.

Уг асуудлыг 10 цаг 40 минутад хэлэлцэж дуусав.
Тав. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд /Монгол Улсын Ерөнхийлөгчөөс өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга П.Цагаан, хуулийн зөвлөх Ч.Өнөрбаяр, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн талаарх илтгэлийг Монгол Улсын Ерөнхийлөгчийн Тамгын газрын дарга П.Цагаан дарга танилцууллаа.

Төсөлтэй холбогдуулан Улсын Их Хурлын гишүүн О.Баасанхүүгийн тавьсан асуултад Монгол Улсын Ерөнхийлөгчийн Тамгын газрын дарга П.Цагаан хариулж, тайлбар хийв.

Улсын Их Хурлын гишүүн Д.Оюунхорол санал хэлсэн болно.
А.Бакей: - Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэх эсэхийг дэмжиж байгаа гишүүд гараа өргөнө үү.
Зөвшөөрсөн:            12

Татгалзсан:
     0

Бүгд:
    12
Гишүүдийн олонхын саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Р.Гончигдорж танилцуулахаар тогтов.

Уг асуудлыг 11 цаг 00 минутад хэлэлцэж дуусав.
Зургаа. “Сонгуулийн нэмэлт зардлын тухай” Улсын Их Хурлын тогтоолын төсөл /хэлэлцэх эсэх/
Хэлэлцэж буй асуудалтай холбогдуулан Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж, Цагдаагийн ерөнхий газрын дарга Б.Билэгт, Улсын бүртгэлийн ерөнхий газрын ерөнхий нягтлан бодогч Б.Өүлэн-Үжин, мөн Цагдаа ерөнхий газрын санхүүч Л.Сүхээ, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг Хууль зүйн сайд Х.Тэмүүжин танилцуулав.


Улсын Их Хурлын гишүүн Д.Батцогт, Р.Гончигдорж, Р.Бурмаа нарын тавьсан асуултад Хууль зүйн сайд Х.Тэмүүжин, Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж нар хариулж, тайлбар хийлээ.


Улсын Их Хурлын гишүүн Д.Батцогт, Р.Гончигдорж, Р.Бурмаа нар санал хэлсэн болно.


А.Бакей: - Сонгуулийн нэмэлт зардлын тухай Улсын Их Хурлын тогтоолын төслийг хэлэлцэхийг дэмжиж байгаа гишүүд гараа өргөнө үү. 
Зөвшөөрсөн:             9

Татгалзсан:
     0

Бүгд:
     9
Гишүүдийн олонхын саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Р.Бурмаа танилцуулахаар тогтов.
Хуралдаан 11 цаг 10 минутад өндөрлөв.

Тэмдэглэлтэй танилцсан:
ТӨРИЙН БАЙГУУЛАЛТЫН

БАЙНГЫН ХОРООНЫ ДАРГА
                                           А.БАКЕЙ        
Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН 2012 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН  БАЙНГЫН ХОРООНЫ 2012 ОНЫ 11 ДҮГЭЭР 

САРЫН 06-НЫ ӨДӨР (МЯГМАР ГАРАГ)-ИЙН

ХУРАЛДААНЫ ДЭЛГЭРЭНГҮЙ

ТЭМДЭГЛЭЛ
А.Бакей: - Өнөөдрийн амар амгаланг айлтгая. Төрийн байгуулалтын байнгын хорооны гишүүдийн ирц бүрдсэн байна. Тийм учраас тус Байнгын хорооны 2012 оны 11 дүгээр сарын 06-ны өдрийн хуралдааныг нээснийг мэдэгдье. Өнөөдрийн хуралдаанаар хэлэлцэх асуудлыг та бүхэнд танилцуулъя. Дараах асуудлыг хэлэлцэнэ. 

Нэг. “Чингис хаан” одон бий болгох тухай Улсын Их Хурлын 2002 оны 21 дүгээр тогтоолд нэмэлт, өөрчлөлт оруулах тухай” Улсын Их Хурлын тогтоолын төслийн /эцсийн хэлэлцүүлэг/

Хоёр. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/
Гурав. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд /Монгол Улсын Ерөнхийлөгчөөс өргөн мэдүүлсэн хуулийн төслүүд байгаа, эдгээр хуулийн хэлэлцэх эсэх/ асуудлыг хэлэлцэнэ. 

Дөрөв. “Сонгуулийн нэмэлт зардлын тухай” Улсын Их Хурлын тогтоолын төсөл /хэлэлцэх эсэх/ асуудал байна.

Тав. Улсын Их Хурлын гишүүнээс чөлөөлөгдөх тухай хүсэлт

Зургаа. Улсын Их Хурлын Тамгын газрын Ерөнхий нарийн бичгийн даргын үүрэгт ажлаас чөлөөлөх, томилох тухай асуудал байна.

Ийм 6 асуудлыг өнөөдрийн Байнгын хорооны хуралдаанаар хэлэлцэхээр төлөвлөсөн байна. Хэлэлцэх асуудлаар өөр санал хэлэх гишүүд байна уу? За байхгүй бол хэлэлцэх асуудлаа баталъя гэсэн гишүүд гараа өргөнө үү?

9-өөс 9.

За хэлэлцэх асуудлаа баталлаа. Ингээд хэлэлцэх асуудлын дарааллын хувьд эхлээд тэр зохион байгуулалтын шинжтэй 5, 6 дахь асуудлыг эхэлж хэлэлцүүлж өгөөч гэж хүмүүст хүсэлт тавьсан. Тийм учраас 6 дахь асуудлаас эхэлвэл яасан юм бэ? Тэгэх үү? За гишүүд зөвшөөрч байна. 
Нэг. Улсын Их Хурлын Тамгын газрын Ерөнхий нарийн бичгийн даргын үүрэгт ажлаас чөлөөлөх, томилох тухай асуудал
Тэгвэл 6 дахь асуудал буюу Улсын Их  Хурлын Тамгын газрын Ерөнхий нарийн бичгийн даргын үүрэгт ажлаас чөлөөлөх, томилох тухай асуудлаас эхэлж хэлэлцье. Ингээд  Ц.Шаравдорж дарга, Б.Болдбаатар дарга нарыг наашаа суухыг урьж байна. За Улсын Их Хурлын Тамгын газрын Ерөнхий нарийн бичгийн дарга Цэрэнхүүгийн Шаравдорж өөрийн хүсэлтээр ажлаасаа чөлөөлөгдөх өргөдлөө гаргасан байна. Энэ өргөдлийг Улсын Их Хурлын дарга хүлээж аваад тэгээд Байнгын хороогоор энэ хэлэлцэх нь зүйтэй гэж үзсэн байгаа. Өргөдлийг та бүхэнд тарааж байгаа байх. Ингээд энэ асуудалтай холбогдуулж асуулт асуух гишүүд байна уу? Су.Батболд гишүүн, өөр Л.Цог гишүүн, өөр? Асуултыг Л.Цог гишүүнээр тасаллаа. Су.Батболд гишүүн асуулт асууя.
Су.Батболд: - Би Ц.Шаравдорж даргаас нэг асуулт асууя. Хоёр асуулт байна. Нэгдүгээрт ямар шалтгааны улмаас өргөдлөө өгч байгаа юм бэ гэж, энэ ер нь сүүлийн үед төрийн албан хаагчид тодорхой албан тушаал төрийн нэрийн өмнөөс хашиж байгаа албан хаагчид яагаад ингэж сайн дураараа өргөдлөө өгөөд байна. Энэ албан тушаалд томилогдохын тулд тэд нар чинь авьяас билэг, өчнөөн олон шалгуурыг давж томилогдсон шүү дээ. Ингээд моод болж байгаа юм шиг ийм үзэгдэл гараад байгаа байхгүй юу, хамгийн сүүлд энэ жишээ нь Улсын Их Хурлын Тамгын газрын Ерөнхий нарийн бичгийн дарга болж байна л даа. Тэгэхээр ямар шалтаг шалтгаан байсан юм бэ? гэж нэгдүгээрт асуумаар байгаа юм. Хоёрдугаарт таныг ажлаа өг гэж Улсын Их Хурлын удирдлагын зүгээс шахаж шаардсан зүйл байгаа юм уу, үгүй юу гэж ийм 2 асуулт байна.
А.Бакей: - За Ц.Шаравдорж дарга хариулъя. 
Ц.Шаравдорж: - За нөхдийн энэ өдрийн амгаланг айлтгая. Эрхэм гишүүн Су.Батболдын асуултад хариулъя. Шалтаг, шалтгааны хувьд би энд нэг их олон зүйлийг тайлбарлаад яах вэ, би нэг л өгүүлбэртэй өргөдөл өгсөн. Монгол Улсын Их Хурлын Тамгын газрын Ерөнхий нарийн бичгийн даргын үүрэгт ажлаас чөлөөлж өгнө үү гэж Улсын Их Хурлын даргад. Шалтаг, шалтгааныг дэлгэрэнгүй тайлбарлах цаг хугацаа олдох байх, ер нь бол би өөрөө шийдсэн асуудал. Намайг энэ ажлаа өг гэдэг юм уу, таныг чөлөөлнө гэж хэн нэгэн Улсын Их Хурлын дарга, удирдлага, Улсын Их Хурал дахь нам эвсэл надад бол шахаж шаардлага тавьсан асуудал байхгүй. 
А.Бакей: - За Л.Цог гишүүн асуулт асууя.
Л.Цог: - Их Хурлын Тамгын газрын дарга гэдэг бол нам бус хүн байдаг л даа. Намаас бүр гарсан хүн байдаг юм би өөрөө явсан учраас. Түдгэлзэх биш, бүр гарсан нам бус. Энэ хүнийг тэр болгон оролдох ёсгүй хуулиараа хамгаалж байх ёстой л доо. Тэгэхээр үүний асуулт давхацсанаас татаж авъя асуудлаа, яагаад гэвэл шалтгааныг асуух гэсэн юм. Хоёрдугаарт ажлаа өгөөд энд тэнд өөр ажилд томилогдох хүсэлт гаргасан юм бий юу? ярьсан юм бий юу, яах вэ өөрөө гэж асуумаар байна. Яагаад гэвэл өөрийг чинь бид мэдэхийн хувьд, төрд олон жил явсан, үнэхээрийн дадлага туршлагатай ийм боловсон хүчний үүднээс бодож сууна л даа. Энд хариулж өгнө үү товчхон.
Ц.Шаравдорж: - За баярлалаа. Би зүгээр түрүүн тэр жаахан дутуу хэлсэн болов уу, гэхдээ яах вэ дараа нь би нэлээн тодорхой ярина гэж бодож байгаа. Ер нь бол Улсын Их Хурлын Тамгын газар бол Төрийн захиргааны мэргэшсэн алба, тийм учраас Тамгын газрын Ерөнхий нарийн бичгийн дарга нь бол намаас гардаг. Намайг анх энэ ажилд томилоход бол Улсын Их Хурлын гишүүн байсан юм бий, ямар нэгэн улс төр байхгүй шүү гэж. Үүнийг бол би энэ ажлыг хийж гүйцэтгэж байх бүхий л хугацаанд бол бодож, Улсын Их Хурлын Тамгын газрыг мэргэшсэн алба шиг алба байлгахын төлөө ажилласан гэж би боддог. 

Гэхдээ Улсын Их Хурлын зарим гишүүд нам, эвслийн зүгээс бол Улсын Их Хурлын Тамгын газрыг улс төрийн шинжтэй үйл ажиллагаанд бол татан оролцуулах чиглэл рүү янз бүрийн ажиллагаа явагддаг. Тэр байтугай өөрсдийн хууль бус үйлдлийг зөвтгүүлэх арга хэрэгсэл болгохыг зорьж байгаа, нөлөөлөхийг оролдож байгаа тийм явдал бол гарч байгаа. Үүнийг цаашдаа бол гаргахгүй байх ёстой. Манай Тамгын газрын шинэ удирдлага ч, шинэ Нарийн бичгийн даргатайгаа ажиллах Улсын Их Хурлын удирдлага, Улсын Их Хурлын гишүүд маань бодож ажиллана биз гэж би бол энэ дашрамд товчхон хэлье. Өргөдлөө өгөх үед бол Улсын Их Хурлын даргатайгаа бид 2 ний нуугүй ярьсан. Улсын Их Хурлын даргыг ч одоо хүнд байдалд байлгаад яах вэ, ер нь бол миний бие Монгол Улсын шүүхийн системд 12 жил, Улсын Их Хурлын гишүүнээр 16 жил, Улсын Их Хурлын Тамгын газрын Ерөнхий нарийн бичгийн даргаар 5 дахь жилдээ ажиллаж байгаа хүн. Надад бол төрийн төлөө сэтгэл хоёрд л үгүй зүтгэх сэтгэл зориг бол бий. Боломжтой бол яах вэ зүгээр одоо тодорхой ажилд тавихад зүтгэхэд би бэлэн. Гэхдээ би заавал намайг тэгээрэй, ингээрэй гэж бас та нарыгаа хүнд байдалд оруулахгүй гэдгээ хэлсэн. Ийм л байгаа.
А.Бакей: - За асуулт асууж дууслаа. Одоо хэлэлцэж байгаа асуудлаар санал хэлэх гишүүд байна уу? Санал хэлэх гишүүн Л.Цог гишүүн өөр Су.Батболд гишүүн, за тэгвэл Су.Батболд гишүүнээр санал хэлэх гишүүнийг тасаллаа. Л.Цог гишүүн саналаа хэлье.
Л.Цог: - За баярлалаа. Тэгэхээр Ц.Шаравдорж даргын саяын ярьсан бол сэрхийсэн бодол төрүүлж байна шүү дээ. Яг улаан цайм шахаагүй ч гэсэн тойруу замаар шахсан юм шиг ойлгогдож байгаа. Хамгийн гол ноцтой хэлсэн юм бол өөрийн чинь үгэнд байна шүү дээ, Тамгын газрыг улс төрийн зорилгоор ашиглах гэсэн, өөрсдийнхөө хууль бус үйлдлийг булах гэсэн хаацайлах гэсэн, түлхэх гэсэн их ноцтой санаа. Би үүний цаана их олон юм байгаа гэж бодож байна. Үүнийг юунд ингэж нэгдүгээрт Их Хурал өөрөө үүнийг анхаарах ёстой. Ийм байдал бид нар гаргах ёсгүй шүү дээ. Аль ч нам, эвсэл ийм алхам хийж болохгүй энэ хуульд хориотой зүйл. Энэ шинэ даргадаа ийм лай битгий үүрүүлээсэй, битгий ингэж шахаасай гэсэндээ хэлж байгаа юм.

Хоёрдугаарт, энэ том туршлагатай, мэдлэгтэй, шударга ийм хүнийг манай төр цаашдаа ашиглаж энд тэнд байрлуулна гэдэгт би эргэлзэхгүй байна. Ингээд Ц.Шаравдорж даргадаа бас энэ албыг хуучин үүрч байсан хүний хувьд бас мэддэг хүний хувьд цаашдаа санаа зовж явна гэдгээ хэлэхээр байна. Шинэ дарга тусад нь ярина даа гэж бодож байна даа өөр юмгүй дээ. 
А.Бакей: - За Су.Батболд гишүүн.
Су.Батболд: - Энэ Монгол Улс бол өөрөө боловсон хүчний нөөц багатай, юм хийдэг, чаддаг хүн их цөөн тийм улс орон шүү дээ. Тэгээд гадны хүмүүс ирээд ч гэсэн танайх шиг ийм жижигхэн тэгээд энэ туршлага дадлага багатай ийм төрийн албан хаагчтай улс орны хувьд бол төрийн албандаа их болгоомжтой хандах ёстой гэсэн зөвлөгөө өгдөг. Бид нар бол өөрсдөдөө их хайр гамгүй хандах юм л даа, өөрсдийнхөндөө. Энэ нэг хэдэн төрийн албан хаагч энэ чинь багш, эмчийг хасчих юм бол хэдхэн мянган хүн байгаа шүү дээ. Үүндээ үнэхээр харгис хэрцгий хандаж байгаа байхгүй юу. Сонгууль болгоны дараа, нэг дарга өөрчлөгдсөн болгоны дараа халж байдаг, хяхаж байдаг, хавчиж байдаг. Бид нар энэ 20 жилийн туршид энэ Монгол улсын төрийн албыг нэг тогтвортой болгох гээд, энд нэг мерит тогтолцоог хэрэгжүүлэх гээд, карьерын системийг хэрэгжүүлэх гээд бид зүтгэж ирсэн байхгүй юу. Өнөөдөр энэ 2012 он бол Монгол Улсын төрийн албаны түүхэнд хамгийн хар жил болж үлдэнэ гэж бодож байгаа юм. Энэ 10 жилийн туршид өөрийнхөө мэдлэг боловсролыг дээшлүүлээд тэр төрийн албанд тогтвортой ажиллах гээд явж ирсэн залуучуудын хажуугаар гэнэтхэн нэг улс төрчийг дагаж гүйж байсан хүн очоод хэлтсийн дарга, газрын дарга болоод суучихаж байгаа байхгүй юу. Энэ бол монгол төрд ажиллаад хэрэггүй юм байна, түүний оронд аль нэг улс төрийн хүчнийг юм уу, улс төрчийг дагаж гүйж байсан нь албан тушаалд хүрдэг юм байна гэж харуулж байгаа монгол төрийн чадлыг бууруулж байгаа хамгийн муу үлгэр жишээ болж байгаа юм. 

Өнөөдөр Монгол Улсад Төрийн албаны хууль гэж байхгүй байна шүү дээ. Энэ чинь Монгол Улсын томоохон хууль, Монгол Улсын төрийг авч явдаг том хууль байхгүй юм шиг авирлаж байгаа шүү дээ. Үүнийг манай Ардчилсан намынхан харсан ч хараагүй юм шиг байж байгаа. Монгол Улсыг ингэж төрийн албанд байгаа хүмүүсийг хоёр хувааж болохгүй шүү дээ. Хэрэв аль нэг улс төрийн хүчнийг дэмждэг нь дээшээ доошоо явдаг, дэмждэггүй нь үлддэг гэж, хэрэв төрийн албаны шинэчлэлийг хийх байсан бол надад бол ганцхан зам харагдаж байсан юм. Энэ бол үнэхээр хийе гэсэн бол улс төрийн намуудын зөвшилцөл дээр үндэслээд бүх төрийн албан хаагчийг Төрийн албаныхаа хуулийн хүрээнд түр түдгэлзүүлээд, дараа нь бүгдэд нь сонгон шалгаруулалт явуулж байж томилгоо хийх юм бол энэ нэг удаа төрийн албаны том шинэчлэл болох байсан. Гэтэл ийм байдлаа биш, улс төрийн шалгуураар ийм юм хийж байгаа явдал бол туйлын харамсалтай зүйл. Би сүүлийн үед төрийн өндөр албан тушаалтнууд болох агентлагийн дарга нар,  Төрийн нарийн бичгийн дарга нар, тэгээд бусад газруудын дарга нар өргөдлөө өгөөд гараад байгааг гайхаж байгаа юм. Үүний цаад талд дарамт шахалт байна гэж харж байгаа улс төрийн. Үүний нэг жишээ бол өнөөдрийн энэ Тамгын газрын Ерөнхий нарийн бичгийн даргын ажлаа өгч байгаа явдал гэж бодож байгаа. Энэ байдал чинь дахиад 4 жилийн дараа давтагдана. Тэгээд энэ Монгол Улс тогтворжих юм бэ? Хэзээ мэдлэг чадвартай хүн нэг улс төрөөс харьяалалгүй ажлаа хийгээд өөрийнхөө карьерын хүрээнд цалингаа нэмэгдүүлээд, карьераа өсгөөд явах тийм бололцоо нөхцөл монгол оронд бүрдэх юм бэ? Бид нар ингэсээр байтал хагас зуун жил өнгөрлөө шүү дээ. Үүнийг яагаад анхаарахгүй байгаа юм бэ? туйлын харамсалтай байна, Их Хурал хүртэл өөрөө хуулиа зөрчөөд Ерөнхий нарийн бичгийн даргаа хууль бусаар томилоод явах юм бол утгагүй байна шүү дээ. Ийм байдал битгий давтагдаасай, энэ байдалдаа энэ эрх барьж байгаа хүчнийг дүгнэлт хийгээсэй гэж  бодож байна. 
А.Бакей: - За ингээд санал хэлж дууслаа. Санал хураалтын томьёоллыг танилцуулъя. Цэрэнхүүгийн Шаравдоржийг Улсын Их Хурлын Тамгын газрын Ерөнхий нарийн  бичгийн даргын үүрэгт ажлаас чөлөөлөх тухай саналыг дэмжиж байгаа гишүүд гараа өргөнө үү?

9-өөс 9.

9-өөс 9. За санал дэмжигдлээ. Ингээд Байнгын хорооноос гарах санал дүгнэлтийг Улсын Их Хурлын нэгдсэн чуулган дээр Д.Батцогт гишүүнийг танилцуулахаар томилъё. Одоо үргэлжлүүлээд Ерөнхий нарийн бичгийн даргыг томилох тухай асуудлыг үргэлжлүүлж хэлэлцэнэ. Энэ хооронд бас товчхон тайлбар хэлье. Улсын Их Хурлын тухай хуулийн 40 дүгээр зүйлийн 40.1-д Тамгын газрыг хуульч мэргэжил бүхий Ерөнхий нарийн бичгийн дарга удирдах бөгөөд түүнийг Улсын Их Хурлын даргын санал болгосны дагуу Улсын Их Хурал томилж, чөлөөлнө гэж заасан байгаа. Энэ дагуу Улсын Их Хурлын Тамгын газрын Ерөнхий нарийн бичгийн даргаар томилох тухай саналыг Улсын Их Хурлын дарга З.Энхболд танилцуулна. З.Энхболд даргыг урьж байна. 
З.Энхболд: - Гишүүдэд өглөөний мэнд хүргэе. Төрийн байгуулалтын байнгын хороонд Тамгын газрын Ерөнхий нарийн бичгийн дарга чөлөөлөгдсөн учраас энэ орон тоон дээр Бямбадоржийн Болдбаатарыг томилуулахаар санал болгож байна. Бямбадоржийн Болдбаатар нь 1968 онд Улаанбаатар хотод төрсөн. 1992 онд Москва хотын Авто замын дээд сургуулийг, 2001 онд Монгол улсын их сургуулийн Хууль зүйн сургуулийг тус тус төгссөн. Инженер, хуульч мэргэжилтэй. 2004 оноос эхлэн Улсын Их Хурлын Тамгын газар, намын бүлэг бол Улсын Их Хурлын бүтцийн байгууллага байгаа. Улсын Их Хурал дахь “Эх орон-Ардчилал” эвслийн ажлын албаны дэд дарга, Улсын Их Хурал дахь олонхийн бүлгийн ажлын албаны дэд дарга, Улсын Их Хурал дахь Ардчилсан намын зөвлөлийн болон Ардчилсан намын бүлгийн ажлын албаны даргын үүрэгт ажлыг тус тус гүйцэтгэж байгаа. Дунд нь 1 жил Улаанбаатар төмөр замд ажиллаж байсныг эс тооцвол 2004 оноос өнөөдрийг хүртэл Улсын Их Хурлын бүтцийн байгууллагыг удирдаж байгаа хүн байгаа. 
Б.Болдбаатар нь удирдах ажлын болон хууль зүйн дадлага туршлагатай, өндөр боловсрол, мэдлэгтэй боловсон хүчин юм. Түүнийг Улсын Их Хурлын тухай хуулийн 40 дүгээр зүйлийн 40.1 дэх хэсгийг үндэслэн Улсын Их Хурлын Тамгын газрын Ерөнхий нарийн бичгийн даргаар томилуулах саналыг Байнгын хорооны хуралдаанаар хэлэлцэж, чуулганы нэгдсэн  хуралдаанд оруулан шийдвэрлүүлж өгнө үү гэдэг ийм саналыг гаргаж байна. 
А.Бакей: - За З.Энхболд даргад баярлалаа.
З.Энхболд: - Намтрыг хавсаргасан байгаа.
А.Бакей: - Танилцуулга болоод нэр дэвшигчээс асуух асуулттай гишүүд байна уу? Су.Батболд гишүүн, Л.Цог гишүүн өөр? За Л.Цог гишүүнээр асуултыг тасаллаа. Су.Батболд гишүүн асуулт асууя.
Су.Батболд: - Энэ Тамгын газрын Ерөнхий нарийн бичгийн дарга бол хууль дээрээ нөгөө хуульч мэргэжилтэй хүн байх ёстой гэж байгаа л даа. Тэгээд Б.Болдбаатар бол хуульч юм байна гэж сая танилцуулгаас нь сонслоо. Тэгэхдээ манай Тамгын газар бол энэ чинь Тамгын газрын Ерөнхий нарийн бичгийн дарга бол хуульчдаас дахиад толгой дээр хуульч байх ёстой байх гэж би боддог юм л даа. Яагаад гэвэл энэ Тамгын газар дээр монгол орны нийгмийн бүхий л амьдралыг зохицуулах хуулийн төслийг боловсруулах, хэлэлцэх асуудал явагдаж байдаг. Энэ олон улс төрчийн олон тийш нь гаргасан санааг нэг зүгт нь чиглүүлж төрийн бодлого болгож цаасан дээр буулгаж чиглүүлж, зүглүүлж байдаг энэ уураг тархи бол энэ Тамгын газарт байдаг гэж боддог. Манай Тамгын газрын хуульчид бол бид нар олон жил ажилласан, бид нар олон удаа цуг байж янз бүрийн хуулийн төсөл дээр ажиллаж байсан ийм дадлага туршлагатай хүмүүс байгаа. Тэгэхээр энэ хүмүүстэй хамтарч энэ Улсын Их Хурал дахь олон улс төрийн хүчнээс сонгогдсон олон улс төрчдийн санаа оноог нийлүүлж ажиллах ийм хүндтэй үүрэг Б.Болдбаатарт ногдох нь л дээ. 2 асуулт байна. 

Нэгдүгээрт яг хуулийн чиглэлээрээ хэчнээн жил хаана ажилласан юм бэ? Улс төрийн байгууллага, Улсын Их Хурлын дахь улс төрийн бүтцэд нь ажиллаж байсан юм уу, эсвэл хуулийн чиглэлээрээ яг хаана юу хийж ажиллаж байсан юм бэ?

Хоёрдугаарт энэ Тамгын газрын Ерөнхий нарийн бичгийн дарга гэдэг бол аль нэг намын төлөөлөгч биш, энэ Улсын Их Хурал гэдэг чинь 76 гишүүн байна, дээр нь Улсын Их Хурлын Тамгын газрын бүтцийн байгууллага гээд хэдэн зуун, 500, 600 хүн байгаа байх, Улсын Их Хурлын гишүүний туслах, бие төлөөлөгч гээд. Энэ олон хүмүүсийн ажил амьдрал юмыг нь зохицуулах учиртай. 

Энэ нь манай намын гишүүн юм энд нь томилолтыг нь ахиу өгчихье, үүнийг нь одоо явуулахгүй энэ бол одоо ирц бүрдүүлээд энд сууж байх ёстой гэдэг ч юм уу, эсвэл үүнийх нь тавьсан асуудлыг арагш нь тавьчихъя, энэ манай нам юм байгаа юм урагш нь болгочихъё гэдэг ийм байдлаар асуудалд хандах ч юм уу ийм байдал гаргаад эхлэх юм бол Тамгын газар энэ зөвшилцлийн ардчиллыг ганц бий болгож байдаг парламент үйл ажиллагаа явуулж чадахгүй. Тийм учраас би Б.Болдбаатарыг ингэж ажиллаж чадах уу, та бол Улсын Их Хурал дахь намын бүлгийг толгойлж байсан нэг намын эрх ашгийн төлөө явж байсан хүн одоо энэ дотор байгаа бүх намуудын, бүх улс төрчдийн эрх ашгийг хамгаалахын төлөө үүний чинь цаад талд хувь хүмүүсийн амьдрал байгаа. Жаргал, зовлон байгаа энэ бүгдийг зохицуулж байдаг ийм албан тушаал хашиж байгаа хүн, үүнийгээ зохицуулж ажиллаж чадах уу гэсэн хоёр дахь асуулт байна. 
А.Бакей: - За Б.Болдбаатар хариулъя. 
Б.Болдбаатар: - За гишүүдийн энэ өдрийн амгаланг айлтгая. Эрхэм гишүүн Су.Батболдын асуусан асуултад хариулъя. Тэгэхээр 2001 онд Монгол Улсын Их Сургуулийн Хууль зүйн сургуулийг төгссөн. Түүнээсээ өмнө бол Түшээ дээд сургуулийн гүйцэтгэх захирал, дэд захирлын албан тушаалыг хашиж байсан 2004 он хүртэл. Энэ хугацаандаа бол Түшээ дээд сургууль бол эрх зүйн боловсрол олгодог хуульчдыг бэлтгэдэг сургууль байсан. Энэ талаараа эрх зүйчдийг бэлтгэх талаар бол нэлээн цаг хугацаа зарж ажиллаж байсан. Энэ маань бас хуульчдыг бэлтгэх, хуульчаар ажиллаж байх энэ хугацаа болов уу гэж бодож байна. 2004 оноос Их Хурлын Тамгын газрын бүтцийн байгууллага намын бүлэг дээр ажилласан. Намын бүлэг дээр ажиллаж байх хугацаа маань ер нь бол намын бүлэг гэдэг бол зөвхөн нам талын улс төрийн дүгнэлт гаргах биш, мөн одоо түүнээсээ гадна намдаа, намын бүлэгтэй мэргэжил арга зүйн зөвлөгөө өгдөг, тэр дундаа хууль талаас нь яавал Монгол Улсын Үндсэн хууль болоод бусад хуулийн хэрэгжилтийг хангах вэ, яавал шийдвэр нь зөрчилдөхгүй байх вэ гэдэг талаас нь мэргэжил арга зүйн зөвлөгөө өгдөг ийм байгууллага байсан. Энэ хүрээнд ажилладаг байлаа. Тэгээд гаргаж байгаа бүх дүгнэлт, шийдвэрүүд нь хууль зүйд нийцсэн ийм чиглэлээр ажиллаж байсан болохоор энэ хуулийн зүйн талаарх мэргэжлээ ашиглаж байсан гэж бодож байгаа, ойлгож байгаа. Түүнчлэн түрүүн танилцуулгад дурдсан Улаанбаатар төмөр замд яг хуульчаараа хууль зүйн алба, Хуулийн хэлтсийн даргыг бол ажлыг хашиж байсан. 

Хоёрдугаар асуултад хариулъя, мэдээж Улсын Их Хурлын Тамгын газар гэдэг бол Улсын Их Хурлын хууль тогтоох бүрэн эрх мэдлийг хэрэгжүүлэхэд нь мэргэжил арга зүйн зөвлөгөө өгдөг, үүнийг хэрэгжүүлэх бүрэн нөхцөл бололцоог хангаж байдаг ийм байгууллага. Тэр утгаараа бол энэ улс орныг энэ парламентын бол уураг тархи нь байх учиртай. Түрүүн таны хэлсэнчлэн Монгол Улсын шилдэг хуульч мэргэжилтнүүд ажиллаж байх ёстой гэж би ойлгож байгаа. Энэ утгаараа энэ хүмүүсийг бол ийм чиглэлээр ажиллуулах ёстой. Улсын Их Хурлын хууль тогтоох бүрэн эрх мэдэл бол ард түмнийхээ эрх ашигт нийцсэн ийм хэмжээний хуулийг баталж гаргадаг. Баталж гаргасан хууль нь амьдралд бүрэн хэрэгждэг ийм л хуультай байхыг хүсэж байгаа. Тэр утгаараа тийм  хүмүүстэй бид нар ажиллах болно. Энэ олон хүмүүсийнхээ бас ажиллаж байгаа хүмүүсийнхээ нийгмийн ахуйн асуудлыг бас бүгдийг нь анхаардаг байх хэрэгтэй. Мэдээж амьдрал ахуйг нь харж үзэхгүй бол ажил хийлгээд шахаад байх ямар нэгэн үндэслэл байхгүй. Тийм учраас энэ тал дээр анхаарч улс төрийн аль нэг намыг шүтсэн ийм чиглэлийн үйл ажиллагаа явуулахгүйгээр хуульд заасны дагуу үйл ажиллагаа явуулах болно гэдгээ хэлье.
Л.Цог: - За нэг зүйл асууя Б.Болдбаатараасаа. Ардчилсан намын гишүүн байсан байх, өргөдлөө хэзээ өгсөн бэ өөрөө гарах өргөдлөө өгөх ёстой шүү дээ. 
Б.Болдбаатар: -  Намаас гарах өргөдлөө өгөөгүй байгаа. Зүгээр хуульд заасны дагуу бол..
З.Энхболд: - Л.Цог гишүүн асуулт энэ 42 дээр байна лээ. Ерөнхий нарийн бичгийн дарга намын харьяалалгүй байх бөгөөд уг албан тушаалд томилогдсон өдрөөс эхлэн намын гишүүнчлэлээс гарсанд тооцно гэж байгаа юм, түдгэлзэнэ биш бүрмөсөн. Их Хурлын тогтоол гаргаад л
Л.Цог: - Тэр үнэн, би яг тэгж байсан. Түдгэлзэх ёс байхгүй, өргөдлөө өгөөд гарч байх ёстой намаас, намайг тэгж шаардаж байсан удаа бий 1996 онд, би өргөдлөө өгөөд тэрийг хүн буруу ойлгоод намаас гарсан гэж ярьдаг. Би өргөдлөө өгөөд нам бус болчихоод сонгогдож байсан, тэгээд тийм юм байна уу гэж асууж байгаа юм. Өргөдлөө өгөөгүй юм байна тийм ээ?
З.Энхболд: - 42 таныг Ерөнхий нарийн бичиг болохоос хойш өөрчлөгдсөн байна. 
Л.Цог: - Магадгүй.
З.Энхболд: - Томилогдсон өдрөөс эхлэн намын гишүүнчлэлээс гарсанд тооцно.
Л.Цог: - З.Энхболд дарга аа, би өөр юм асууж байна шүү дээ, өөрөөс нь асууж байна. Өргөдлөө өгсөн үү гэж асууж байгаа байхгүй юу. Сонирхож байна шүү дээ хариул л даа энэ чинь. Замаас нь битгий хариул л даа.
А.Бакей: - За Б.Болдбаатар гишүүн.
Б.Болдбаатар: -  Би хариулъя, томилогдоод, томилогдох энэ шийдвэр батлагдмагц би мэдээж хуульд заасны дагуу бол намаас гарах өргөдлөө өгнө. Одоо бас тэр маань шийдэгдээгүй байгаа учраас одоохондоо хараахан өргөдлөө өгөөгүй байгаа.
А.Бакей: - За З.Энхболд дарга.
З.Энхболд: - Энэ түрүүчийн Ц.Шаравдорж даргыг чөлөөлөх дээр З.Энхболд шахаж байгаад өргөдлийг нь өгүүлчихлээ гэдэг юм Сундуйн Батболд гишүүн яриад байгаа юм. Тийм юм байхгүй, тийм юм байхгүй гэдгийг та бүхэн өөрийнх нь амнаас сонссон байх. Одоо аягүй бол У.Хүрэлсүхийг шахаж байгаад өргөдлийг нь өгүүлсэн гэж ярих байх л даа. Тэгээд ийм нэг юугаа бодож байж ярихгүй бол Их Хурлын протоколд буруу үлдчих гээд байгаа шүү. Их Хурлын харьяа байгууллагын дарга нар бүгд өргөдлөө сайн дураараа өгч байгаа, бүгдээс нь асууж хэвлэлд өгсөн ярилцлага бүх юмыг нь та нар харж байгаа байх. З.Энхболд бол нэг ч хүнийг шахаагүй бөгөөд бүгд сайн дураараа өгч байгаа гэдгийг энэ протоколд үлдээхээр хэлж байгаа юм. 
А.Бакей: - За асуулт хариулт дууслаа. Одоо санал хэлэх гишүүд байна уу? За Ч.Сайханбилэг гишүүн, Л.Цог гишүүн, өөр Н.Энхболд гишүүн, ар араасаа Н.Энхболд гишүүнээр тасаллаа.
Л.Цог: - Түрүүн хүртэл араас гэж байсан. Тэгэхээр би бол одоо Б.Болдбаатар залуугаа Тамгын газрын ажлыг маш сайн хийж чадна гэж найдаж байгаа. Бас хэд хэдэн удаа ажлын хэсэгт орж ажиллаж байсан ийм түүх бий. Тамгын газрын дарга үнэхээр түрүүчийн зарим гишүүний хэлснээр Их Хуралд өөрт нь зөвлөгөө өгөх хэмжээний давсан мэдлэгтэй, туршлагатай, чадвартай байх ёстой л доо. Энэ залуу анхаарах юм байгаа биз. Хоёрдугаарт нь ний нуугүй хэлэх юм бол Их Хурлын гишүүд чинь их олон ааштай араншинтай янз бүрийн бодолтой учраас дарамт их ирдэг шүү. Энэ залуу хүний хувьд халирган байж болохгүй, хуулиа барихын төлөө ямагт өөрийгөө харуулах ёстой гэж ингэж бодож явж байгаа. Зүгээр наад захын юм л одоо сая Их Хурал шинэ сонгууль явагдлаа Их Хурлын гишүүд чинь байрнаасаа гардаггүй байхгүй юу. Бөөн хэрүүл болдог. Одоо ухаан нь дэд, түр хороон хэдэн дарга томилоод гишүүдээ гаргаад оронд нь оруулж чадахгүй өнөөдөр 3 сар болж байна шүү дээ. Энэ үүрэг хэний үүрэг вэ? Тамгын газрын даргын үүрэг шүү дээ. Энэ үүргээсээ биелүүлээсэй гэж би хүсэж байна. Засгийн газар шаардаад чаддаггүй, Их Хурал хэлээд чаддаггүй тэгэхээр болохгүй бол нөгөө зөөдөг барьдаг юм байж болно шүү дээ аваад гарахгүй юу. Тэгэхгүй бол нөгөө талдаа томилогдсон дарга нь бөөн хэрүүлтэй. Би энд орох гэсэн юм энэ гардаггүй юм гээд ийм хачин юмыг таслан зогсоогооч гэж бодож байна. 

Хоёрдугаарт, Төрийн хамгаалалтын алба чинь дураараа дургидаг газар шүү, энэ Тамгын газрын даргын хувьд энэ байрыг ерөнхийд нь мэддэг хүний хувьд бас үгээ хэлж байгаарай. Хатуу байгаарай гэж ингэж хэлмээр байна. 

Гуравдугаарт, би яагаад өнөөдөр олон дахин олон юм яриад байна вэ гэхээр энэ ажлыг мэддэг хүний хувьд зовлонг нь мэддэг хүний хувьд бас санаа зовсондоо хэдэн үг хэлэх ёстой гэж бодсондоо хэлж байгаа байхгүй юу. Тамгын газрын ажилчид нойр хоолгүйгээр зүтгэдэг, Их Хурлын зарим гишүүд үгийг нь сонсох сонсохгүй байдаг. Элдвийн юмаар дарамталж, доромжлох явдал бий. Тэгэхээр энэ гишүүдээ Тамгын газрын ажилтнуудаа бас их халамжилж яваарай. Ахуй амьдралыг нь, орон байрыг нь сайн бодож явах үүрэг бол өөрт чинь ногдоно шүү гэж хэлмээр байна амжилт хүсье. 
А.Бакей: - За Ч.Сайханбилэг гишүүн.
Ч.Сайханбилэг: - За баярлалаа. Би нэг товчхон 2, 3-хан зүйл хэлэх гэсэн юм. Бас манай гишүүд зарим нь болгоомжлоод улс төрийн намын бүлэгт ажиллаж байсан учраас илүү улс төрчийн өнцгөөс намын өнцгөөс асуудалд хандаад байх вий гэдэг болгоомжлол гарч байгааг үгүйсгэхгүй. Гэхдээ энэ дотор байгаа гишүүдээс бол миний хувьд бол Б.Болдбаатартай бас их хамгийн ойр ажиллаж, хувийн хүнийх нь хувьд нь мэдэх хүн гэвэл би өөрийгөө хэлэх байх. Яагаад гэхээр намайг бүлгийн ахлагч 4 жил хийх хугацаанд ажлын албаны дарга хийдэг байсан. Энэ хугацаанд үнэхээр асуудалд туйлширдаггүй, яг хуульчийнхаа байр сууринаас асуудалд ханддаг, аливаа асуудлын гол нурууг нь авч явах гэдэг энэ тал дээрээ илүү энэ хувь хүнийх нь зан араншин, үзэл бодол, хувь хүнийх нь темперамент ч гэсэн тэгж таарсан хүн гэдгийг нь бол энэ 4 жилийн хугацаанд бол харагдсан. Парламентын Тамгын газрын бүтэц дотор энэ бүтцийг улс төрийн бүтэц, төрийн бүтэц гэж тэгж ангилсан хуулийн нэр томьёо байхгүй. Тийм учраас ажлын албанд ажиллаж байгаа энэ Тамгын газар энэ Их Хурлын үйл ажиллагааг хэвийн явуулах гэж зүтгэж байгаа энэ хүмүүсийг харин ийм өнцгөөс ханддагаа ер нь манай гишүүд ч гэсэн тэр, Их Хурал дээр ч гэсэн бид нар ер нь болих хэрэгтэй. Тамгын газрын ажилтнуудын амьдрал ахуй, нийгмийн асуудлыг ярьж дээшлүүлэх тал дээр бол хамгийн их зовлон жаргалыг нь үзсэн хүмүүс харин энэ намын бүлгүүдийн ажлын албанд ажилладаг хүмүүс байдаг юм. Тамгын газрын төсвийн үлдэгдэл дээр явдаг, ер нь бараг төсөвгүй ажилладаг, тэгээд илүү цагийн хөдөлмөр хийдэг, тэгээд байр сууц нийгмийн халамжийн бүх юмны гадна үлддэг, яг энэ жаргал зовлонгийнх нь дундуур явсан энэ хүмүүс харин эргээд Тамгын газрын ажилтнуудын нийгмийн халамж, анхаарал энэ юмнууд дээр бол илүү зовлон жаргалыг нь мэдэх учраас энэ хүмүүс харин илүү ажиллах байх гэж бодож байгаа юм. 

Ер нь бол улс төрийн нэг нам  хүчний тэр бүтэц рүү орж ажиллаж байсан хүмүүст ийм хардлага байх л байх. Гэхдээ манай урд талын Тамгын газрын дарга нарыг харахад бол бүгд тэнгэрээс бууж ирээгүй, бүгдээрээ л ямар нэгэн байдлаар улс төрийн албанд яадаг, яг Б.Болдбаатар нэр дэвшигчийн урд талын Тамгын газрын дарга бол бүр улс төрийн намын нэрийн өмнөөс парламентад сууж байсан, намын бүлгийн гишүүн, улс төрч хүн шүү дээ. 

Энэ юмаа хараад байхад бол ер нь бол хуулийнхаа хүрээнд ажиллахад бол энэ урд талын хүмүүсийн намын харьяалал энэ асуудлууд бол онц чухал асуудал бишээ, харин яг хуулийнхаа дагуу энэ намын гишүүнчлэлээсээ татгалзаад, тэгээд хуулиа дээдлээд энэ Тамгын газрыг яг энэ парламентын гал тогооны хувьд нь яг үнэхээр бариад явах энэ хувь хүнийх нь характер, зан төлөв, асуудалд хандаж байгаа хандлага нь чухал болов уу. Тэр утгаараа Б.Болдбаатар бол илүү энэ шаардлагуудыг хангасан ийм хүн гэж харж байгаа юм. Тийм учраас би Их Хурлын даргыг тодорхой хэмжээнд асуудлынхаа голыг аваад, улс төржиж туйлширч яваад байхгүй, асуудлынхаа мөн чанарыг аваад явдаг ийм хүнээ оруулж ирж байгаа гэж л харж байгаа. Энэ бол өнөөдөр ямар нэгэн байдлаар урд талын бүх презентүүдээс гараад явчихсан юм ч байхгүй, энэ презентүүд дотроо боломжийн хувилбар орж ирж байна гэдгийг би 4 жил хамт ажилласан, улс төрд олон жил хамт явсны хувьд хувь хүнийх нь хувьд мэдэж байгаа учраас хэлж байгаа юм. Тэгээд нэр дэвшигчийг хуулиа дээдэлж, бас яг гишүүдийн гаргаад байгаа энэ санал бодол, зовнилуудыг бүгдийг нь тооцож ажиллаарай л гэдэг энэ саналыг хэлэх гэсэн юм баярлалаа. 
А.Бакей: - За баярлалаа. За Нямаагийн Энхболд гишүүн. 
Н.Энхболд: - За би зүгээр нэг зүйл санаж яваарай гэж хэлэх гэсэн юм. Урд нь энэ Тамгын газрын Ерөнхий нарийн бичгийн дарга нар хийж байсан хүмүүс бол бүгдээрээ ямар нэгэн хэмжээнд нийгэмд хүлээн зөвшөөрөгдсөн хуульч нар байсан. Улс төрийн шугамаар ч тэр, улс төрийн бус шугамаар ч тэр. Гэхдээ үнэхээр том хуульчид байсан гэж ингэж бүгд хүлээн зөвшөөрдөг. Тэгээд Б.Болдбаатар бол хуульч хүн юм байна. Энэ талаасаа юу хэлэх гээд байгаа юм гэхээр яг эгзэгтэй үед Улсын Их Хурал дээр шийдвэр гаргаж байх үед ялангуяа дэгтэй холбоотой асуудлыг зохицуулж байгаа үед бол эцсийн шүүгч болж заримдаа Тамгын газрын Ерөнхий нарийн бичгийн дарга дуугардаг. За энэ тохиолдолд яг яах ёстой гэхэд  Тамгын газрын Ерөнхий нарийн бичгийн дарга сайн хуульчийн хувьд энэ асуудлыг төрийн хуулийн өмнөөс эцэслэж цэг тавьж, зөвлөгөө өгч хэлж байгаа хүний хувьд маш хариуцлагатай ийм үг хэлдэг. Хуулийг маш зөв талаас нь тайлбарладаг. Энэ ч талаасаа энэ урд өмнө нь Ерөнхий нарийн бичгийн дарга нар хийсэн, хийж байсан хүмүүс бол том хуульчийнхаа хувьд улс төрийн их том ямар ч ажил хийж байсан эргээд төрийн албаны үүднээс шийдвэр гаргалцдаг шахуу хүмүүсийн нэг болдог. Тэгэхээр энэ тал дээр өөрийгөө их сайн бэлдэж ажиллах хэрэгтэй. Хэдийгээр одоо Тамгын газар ажиллаж байсан, бүлгийн ажлын албаны дарга хийж байсан өөр бусад газар хуульчийнхаа ажлаар ажиллаж байсан ч гэсэн яг энэ мөч дээр үнэхээр чухал шийдвэр Улсын Их Хурал гаргахад бас оролцдог гэж хэлж болох хүний хувьд өөрийгөө сайн бэлдэх хэрэгтэй. Энэ бол Ардчилсан намын нэрийн өмнөөс хийж байгаа асуудал биш энэ бол Ардын намын нэрийн өмнөөс хийж байгаа асуудал биш энэ Улсын Их Хурлын нэрийн өмнөөс ярьж байгаа шийдвэр гаргахад нь оролцож байгаа гэдгээ байнга анхаарч ажиллаж байх хэрэгтэй. Энэ дээрээ бас их биеэ дайчлаарай, сайн сураарай гэж хэлэх байна. Хэдийгээр хуульч гэсэн тэр хэмжээнд хүрэх арай болоогүй байгаа байх гэж бодож байна, гэхдээ биеэ дайчлаад ажиллавал юманд хүрнэ биз дээ. За хоёр дахь юмыг нь бүх хүмүүс хэлчих шиг боллоо. Энэ дээр улс төржиж болдоггүй албан тушаал шүү, татгалзаад тэр намаасаа гараад л намаасаа гарсан шиг гарах хэрэгтэй. Их Хурлын дарга, дэд дарга нар, Байнгын хороон  дарга нар авчраад янз бүрийн улс төрийн утга агуулгатай шаардлага тавибал хуулиараа болохгүй шүү дээ. Би энэ 76 гишүүнд энэ Тамгын газарт зөвхөн хуулийн өмнөөс үйлчлэх ёстой үүрэгтэй хүн шүү гэдгийг хэлж чадах зоригтой байх хэрэгтэй. Тэгж чадвар сайн Ерөнхий нарийн бичгийн дарга болно, тэгж чадахгүй бол энэ Ардчилсан намын бүлгийн ажлын албаны ахлагч хийж байгаад ирсэн нэг хүн түр байж байгаа тэгээд ажлаа хийж чадалгүй байж байгаад явсан даа ийм л нэр үлдэнэ. Залуу хүний хувьд энэ бол хүсээд байх зүйл биш, тэгэхээр тэр хуулиа сайн мэдэж байх, хариуцлагатай хандаж байх, улс төрөөс ангид байх энэ зарчмаа хатуу барьж ажиллаарай. Гишүүд бол 76 гишүүн 76 зан ааш гаргадаг. 76 шаардлага тавьдаг, бие биетэйгээ зөрчилдсөн, заримдаа одоо Тамгын газрын даргын биелүүлж чадахаас ч илүү өндөр юм хүссэн, шаардсан, уурласан, загнасан юмнууд гардаг. Энэ дээр бүгдийг нь эв эеийг нь олж яг л хуулийнхаа хүрээнд улс төрчийн биш байр сууринаас хандаж байгаарай гэж хэлэх байна. 
А.Бакей: - За баярлалаа. Ч.Сайханбилэг гишүүн за. За ингээд санал хэлж дууслаа. Одоо санал хураалтын томьёоллыг та бүхэнд танилцуулъя. 

Улсын Их Хурлын Тамгын газрын Ерөнхий нарийн бичгийн даргаар Бямбадоржийн Болдбаатарыг томилох саналыг дэмжиж байгаа гишүүд гараа өргөнө үү?

11-ээс 11.

За 11-ээс 11. Энэ санал дэмжигдлээ. Ингээд Улсын Их Хурлын Тамгын газрын Ерөнхий нарийн бичгийн даргын алба гэдэг бол амаргүй, маш хүнд, хэцүү ажил. Энэ ажилд олон жил зүтгэж ирсэн, ажлаасаа чөлөөлөгдөж байгаа Ц.Шаравдорж даргад болон энэ ажилд шинээр томилогдох гэж байгаа Б.Болдбаатар нарт ажлын амжилт  хүсье. За ингээд Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд илтгэхээр Д.Эрдэнэбат гишүүнийг томилъё. За ингээд нэгдүгээр асуудал дууслаа. Дараа асуудал.
Хоёр. Улсын Их Хурлын гишүүнээс чөлөөлөгдөх тухай хүсэлт
 Улсын Их Хурлын гишүүнээс чөлөөлөгдөх тухай хүсэлтийн тухай асуудлыг авч хэлэлцэнэ. Эхлээд товчхон тайлбар хэлье. Улсын Их Хурлын тухай хуулийн 6 дугаар зүйлийн 6.6.3 дахь хэсэгт Улсын Их Хурлын гишүүн өөр ажилд шилжих болон хүндэтгэх үзэх бусад шалтгаанаар чөлөөлөгдөх хүсэлтээ өөрөө гаргасныг Улсын Их Хурал хүлээж авсан тохиолдолд бол бас чөлөөлөх тухай заалт байдаг юм байна. Мөн 6.8-д бол гишүүнийг чөлөөлөх, эгүүлэх татах асуудлыг Төрийн байгуулалтын байнгын хорооны санал, дүгнэлтийг үндэслэн нэгдсэн хуралдаанаар хэлэлцэж, хуралдаанд оролцсон гишүүдийн олонхын саналаар нууц санал хураалтаар шийдвэрлэнэ гэж заасан байгаа юм байна. Эдгээр заалтыг үндэслээд өнөөдөр Улсын Их Хурлын гишүүн Ухнаагийн Хүрэлсүх гишүүний хүсэлтийг Төрийн байгуулалтын байнгын хороогоор хэлэлцэж байна. Энэ хүсэлтээ бол Улсын Их Хурлын даргад өөрийн биеэр гардуулсан байна. Тийм учраас энэ хүсэлтийн талаар Улсын Их Хурлын дарга З.Энхболд товч танилцуулна. З.Энхболд даргыг урьж байна. 
З.Энхболд: - У.Хүрэлсүх гишүүн өргөдлөө өгсөн. Тэгээд би чи 4 дэх өдөр байж байгаад энийгээ Их Хуралд оруулчих гэсэн, би Солонгос руу эхнэрийнхээ эмчилгээнд очиж яаралтай явах ажил байгаа. Та миний өмнөөс уншаад, тараагаад өгөөрэй гэж хэлсэн. Би үүнийг яагаад хэлээд байгаа юм гэхээр аягүй бол З.Энхболд шахаж байгаад өргөдлийг нь авчихсан гэж ярьж магадгүй учраас би ярьж байгаа юм. Ер нь бол өргөдлийг би гишүүдэд тарааж өгсөн байгаа. Үүнийг бол Их Хуралд протоколд оруулах зорилгоор уншаад өгье.

Ухнаа овогтой Хүрэлсүх миний бие 2012 оны Улсын Их Хурлын сонгуулиар Монгол Ардын Намын нэр дээр Улсын Их Хурлын гишүүнээр сонгогдсон билээ. 

Миний гэр бүлийн хүний (эхнэр) эрүүл мэндийн байдал хүнд цаашид дотоод болон гадаадад урт хугацаанд эмчлүүлэх, асрамжлан хамгаалах зайлшгүй шаардлага амьдралын гачигдал гарсан тул Монгол Улсын Их Хурлын тухай хуулийн 6.6.3-ийг үндэслэн Улсын Их Хурлын гишүүний үүрэгт ажлаас чөлөөлөгдөх хүсэлтээ гаргаж байна.

Хэлэлцэн шийдвэрлэж өгөхийг хүсье.

Хүсэлт гаргасан Улсын Их Хурлын гишүүн У.Хүрэлсүх

2012.11.01 гэсэн ийм өргөдөл байгаа юм.

Хуулийн дагуу шийдвэрлэж өгөхийг хүсье.
А.Бакей: - За З.Энхболд даргад баярлалаа. Одоо асуулт асуух гишүүд байна уу? Байхгүй байна. Санал хэлэх гишүүд байна уу? Байхгүй байна. Одоо энэ Монгол Улсын Үндсэн хуулийн 27 дугаар зүйлийн 6-д “Улсын Их Хурлын болон Байнгын хорооны хуралдааныг хуульд өөрөөр заагаагүй бол саналаа илээр гаргаж шийдвэрлэнэ”, Улсын Их Хурлын тухай хуулийн 21 дүгээр зүйлийн 21.4-д бол “Байнгын хороо эрх хэмжээнийхээ асуудлыг хуралдаанаар хэлэлцэж хуульд өөрөөр заагаагүй бол хуралдаанд оролцсон гишүүдийн олонхийн саналаар шийдвэрлэнэ” гэсэн байгаа. Эдгээр саналыг үндэслэж энэ Байнгын хорооны саналыг илээр хураана. За ингээд томьёоллоо танилцуулъя. 

Улсын Их Хурлын гишүүн Ухнаагийн Хүрэлсүхийн Улсын Их Хурлын гишүүнээс чөлөөлөгдөх хүсэлтийг дэмжиж байгаа гишүүд гараа өргөнө үү? Тэр чинь нууц гэдэг нь бол Улсын Их Хурлын нэгдсэн чуулган дээр нууцаар юм байна. Байнгын хороон дээр бол илээр гэж бид ойлгож байгаа шүү дээ. Наадахаа хэн тараасан юм. За  тэгье. 
З.Энхболд: - 6.8-ыг яаж ойлгохоос болно л доо. 6.8
А.Бакей: - За 6.8-ийг О.Тунгалаг зөвлөх уншаад байх.
О.Тунгалаг: - За Улсын Их Хурлын гишүүнийг эгүүлэн татах асуудлыг Улсын Их Хурлын тухай хуулийн  6.8 дээр зохицуулж өгсөн байгаа. Тэгэхээр Төрийн байгуулалтын байнгын хорооны санал, дүгнэлтийг нэгдсэн хуралдаанаар хэлэлцэх тохиолдолд л нууцаар санал хураахаар томьёолсон. Тэгээд бид нар бол илээр санал хураахаар саналыг боловсруулж байгаа. Хэрвээ гишүүд горимын санал гаргасан тохиолдолд нууцаар санал хураахаар бид нар бас бэлтгэлээ давхар хангасан. 
А.Бакей: - Мэдэхгүйгээр тараасан байх л даа. Ер нь нэгдсэн чуулган дээр нууцаар хураах юм байна лээ шүү. За ингээд саяын саналыг би дахин уншъя. Улсын Их Хурлын гишүүн Ухнаагийн Хүрэлсүхийн Улсын Их Хурлын гишүүнээс чөлөөлөгдөх хүсэлтийг дэмжиж байгаа гишүүд гараа өргөнө үү?

11-ээс 10.

11-ээс 10. За энэ санал дэмжигдлээ. Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд Н.Батцэрэг гишүүнийг томилъё болох уу? За би өөрөө танилцуулъя. Бид өнөөдөр хэлэлцэх 6 асуудлаас сүүлийн 2 асуудлыг хэлэлцээд дууслаа. Одоо эхний асуудал руу.
Гурав. “Чингис хаан” одон бий болгох тухай Улсын Их Хурлын 2002 оны 21 дүгээр тогтоолд нэмэлт, өөрчлөлт оруулах тухай” Улсын Их Хурлын тогтоолын төслийн /эцсийн хэлэлцүүлэг/
Эцсийн хэлэлцүүлгийг хэлэлцье. За З.Энхболд даргад баярлалаа. Тэгэхээр энэ “Чингис хаан” одон бий болгох тухай Улсын Их Хурлын тогтоолд нэмэлт, өөрчлөлт оруулах тухай” Улсын Их Хурлын тогтоолын төслийг анхны хэлэлцүүлгээр нь батлуулах горимын саналыг өмнөх хуралдаанд гаргасан байсан. Тэгээд Улсын Их Хурлын 2012 оны 11 дүгээр сарын 02-ны өдрийн нэгдсэн хуралдаанаар анхны хэлэлцүүлгээр батлах асуудлыг хэлэлцүүлсэн боловч дээрх горимын санал гишүүдийн олонхын санал аваагүй тул төслийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн байгаа. Ийм учраас энэ тогтоолд нэмэлт, өөрчлөлт оруулах тухай Улсын Их Хурлын тогтоолын эцсийн хэлэлцүүлгийг хийх гэж байна. Тэгэхээр энэ хэлэлцэж байгаа асуудлаар асуулт асуух гишүүд байна уу? Санал хэлэх гишүүд байна уу? Байгаа, эхлээд С.Баярцогт гишүүн, М.Батчимэг гишүүн гараа өргөсөн үү? М.Батчимэг гишүүн, Ц.Нямдорж гишүүн санал. Асуулт бол  гарсан даа, санал хэлээд явчихвал яасан юм бэ? Зарчмын зөрүүтэй санал байвал саналаа томъёолоод явчихвал яасан юм бэ гэсэн. Энэ ажлын  албаныхан зарчмын зөрүүтэй саналын хуудас байвал гишүүдэд өгөөрэй. За тэгвэл ирсэн саналыг уншаад байх уу тийм ээ? Энэ тогтоолын төслийн нэг дэх заалтын 2 дахь дэд заалтад “Монгол бахархлын өдөр” буюу жил бүрийн 11 дүгээр сарын 14-ний өдөр гэснийг “Чингис хааны өдөр буюу жил бүрийн өвлийн тэргүүн сарын шинийн нэгний өдөр” гэж өөрчлөх саналын томьёолол орж ирсэн байгаа. Энэ томьёоллыг Улсын Их Хурлын гишүүн М.Батчимэг миний бие гаргасан байгаа. 
С.Баярцогт: - Надад яг үүнтэй ижилхэн санал байгаа юм. 
А.Бакей: - Энэ тогтоолын төсөл шүү, тэгээд дараа нь хууль дээр хэлэлцэгдэнэ.
С.Баярцогт: - Тогтоолын төсөл яагаад гэвэл  тогтоолын төсөл, хууль хоёр бол нэг зүйлийг зохицуулж байгаа ийм төсөл байгаа юм. Тэгэхээр саяын М.Батчимэг, А.Бакей гишүүн хоёрын гаргасан саналыг бол хууль санаачилсан гишүүд буюу Н.Батцэрэг, Ц.Даваасүрэн, С.Оюун, Л.Цог, Д.Эрдэнэбат гишүүн нар бид бол хамтраад ингэж томьёолъё гэж байгаа юм. Ижилхэн байлгах үүднээс нь бол Монгол бахархлын өдөр буюу жил бүрийн 11 дүгээр сарын 14-ний өдөр” гэснийг “Их Эзэн  Чингис хааны өдөр буюу жил бүрийн билгийн тооллын Их Эзэн  Чингис хааны мэндэлсэн өвлийн тэргүүн сарын шинийн нэгний өдөр” гэж өөрчилье гэж байгаа юм. 
А.Бакей: - Тантай хамт хэн гэлээ, С.Баярцогт, 
С.Баярцогт: - Үгүй ээ, энэ будлиан хутгаж байгаа зүйл бол энд байхгүй. Санаачилсан гишүүд нь бол ярилцаад энэ өдрөө бол Их Эзэн  Чингис хааны өдөр гэж тогтъё. Энэ өдрөө билгийн тооллоороо өвлийн тэргүүн сарын шинийн нэгэндээ авъя гээд ингээд тохирчихсон байхгүй юу. Тэгээд үүнийгээ яг хуульдаа нийцүүлж найруулж байгаа асуудал байхгүй юу. Хуульд бол юу гэж найруулж байгаа гэхээр эхлээд өдрийг нь заачихаад,  араас нь тухайн өдрийн билгийн тооллоор буюу аргын тооллоор бичиж байгаа шүү дээ. Тийм учраас өдрөө болохоор зэрэг “Их Эзэн  Чингис хааны өдөр” гэж нэрлэж байгаа юм. Тэгээд энэ дээр Их Эзэн  Чингис хааны мэндэлсэн өдрийг нь бол өвлийн тэргүүн сарын шинийн нэгэн гэдгээ эндээ бичихгүй бол яагаад гэнэтхэн Чингис хааны өдрөө энэ өдөртэй холбоод байгаа юм бэ? Яагаад энэ 850 жил гэдэг энэ асуудлууд нь босч ирээд байгаа учраас энэ өдөр дээр үүнийг заавал оруулах шаардлага гарч ирээд байгаа юм. Түүнээс энэ асуудлаа бол Ардын намын бүлэгтэй ч, Шударга ёс эвслийн бүлгийн гишүүдтэй, өөрийнхөө намын гишүүдтэй бүгдтэй  нь ярилцсан. Энэ дээр бол бүгдээрээ санал нэгдсэн. Тэгэхээр агуулга талдаа бол бичлэгийн хэлбэр дээрээ, редакци дээрээ л бүгдээрээ ярилцаж байгаа болохоос санал зөрөлдөж байгаа зүйл бол энэ дээр ерөөсөө байхгүй байгаа гэдгийг хэлэх гэсэн юм. 
А.Бакей: - За Ц.Нямдорж гишүүн. 
Ц.Нямдорж: - Би А.Бакей гишүүн, М.Батчимэг гишүүн 2-ын оруулж ирсэн томьёоллыг сая уншсанаар нь бичиж авлаа л даа. Яг л хийчихсэн байна. Ингээд л болоо. Ардын намын бүлэг дээр наад мэндэлсэн гэдэг үгийн чинь асуудал яригдаагүй. Гол яригдаад маргаан үүсгээд байгаа юм чинь мэндэлсэн өдөр нь болоод байгаа байхгүй юу С.Баярцогт оо, та нар ийм юм хүлээгээд авчих ухаантай, сэтгэлийн тэнхээтэй байж сур л даа. Тэгээд 850 жилийн ойн мэндэлсэн жил гэдгээр нь ойлголцоод, Чингис хааны өдөр буюу өдрийг тэр билгийн тэргүүн сарын шинийн нэгэн гэнэ үү? Өвлийн тэргүүн сарын шинийн нэгэн гэдгээр чинь явчихаар ингээд л төрсөн өдрийн маргаангүй зүгээр л тэр тэдэн жилийн өмнө төрсөн гэдгээр нь бүх юм зохицуулагдаад тэр өдрөө тэмдэглээд ингээд явчихаж байна шүү дээ. Ганц асар их эрдэмтдийн маргаан дагуулсан үг энд шургуулах гэж будлиан хутгаад байх ямар шаардлага байна. Байнгын хороон дээрээ тохирчихож. Би өчигдөр Ардчилсан намын бүлэг дээр саяын томьёоллоор асуудал дээр тогтлоо гэж ойлголцлоо гэж ойлгосон. Ардын намын бүлэг дээр бол яг энэ мэндэлсэн гэдэг үг будлиан тарьж байгаа, эс тарьж байгаа тухай яриагүй. Ардын намын бүлэг дээр хурал нь эхлэхээс дуустал нь би байсан л даа. Тэгэхээр С.Баярцогт гишүүн минь зүгээр энэ М.Батчимэг, А.Бакей гишүүн хоёрын оруулж ирж байгаа томьёоллоор асуудлаа шийдээд явчихъя л даа. Үгүй А.Бакей гишүүн маш тодорхой ийм томьёолол хэллээ Р.Гончигдорж гишүүнээ сонсоогүй юм байлгүй сонин уншиж байгаад. Чингис хааны төрсөн өдөр буюу өдрийг өвлийн тэргүүн сарын шинийн нэгэнд тэмдэглэж байхаар тогтсугай гэсэн ийм томьёолол оруулж ирлээ шүү дээ энэ 2 гишүүн. Үүнийг нь дэмжээд явчихад болж байна шүү дээ. Зүгээр асуулт юу байна вэ гэхээр энэ өдрийн савлагаа хэд  байна? Өвлийн тэргүүн сарын шинийн нэгэн гэхээр чинь нэг сар дотор савлаад байна уу? Эсвэл нөгөө 05 дугаар сарын 31-нд Ерөнхийлөгч байхаар төрсөн болчихдог, дараагийнх нь гараад ирэхээр 11 дүгээр сарын 4 болоод бүтэн улирлаар, хагас жилээр зөрж байна уу гэдгийг нь өдрийн савлагааны асуудлыг тодруулчихмаар байх юм. А.Бакей гишүүн үүнийг хэлж өгөхгүй юу? 
А.Бакей: - За баярлалаа. Одоо М.Батчимэг гишүүн, энэ дарааллаар явж байгаа.
М.Батчимэг: - За баярлалаа. Тэгэхээр энэ дээр хоёр тусдаа сая Р.Гончигдорж гишүүний хэлснээр нэг нь Чингис хааны одон бий болгох тухай Их Хурлын тогтоолтой холбоотой асуудал, нөгөөдөх нь Их Хурлын хууль санаачилж байгаа, хуультай холбоотой асуудал. Тусдаа асуудал яригдаж байгаа шүү дээ. Одоо бид нарын ярьж байгаа асуудал бол Их Хурлын тогтоолтой холбоотой асуудал. Ер нь бол энэ мэндэлсэн өдөртэй холбоотой асуудал дээр ямар ойлголцол бий болж байгаа гэхээр зэрэг мэндэлсэн өдөр гэдгээс бид нар нэг их тэрийг тогтоохоос зугтаах байх шаардлагагүй юм гэсэн ойлголт бол байгаа. Яагаад гэвэл Ерөнхийлөгчийн Тамгын газрын дэргэд намайг Ерөнхийлөгчийн зөвлөхөөр ажиллаж байх үед ч гэсэн Ерөнхийлөгч ажлын хэсэг гаргаад, одоо гадуур  маргаж мэтгэлцээд байгаа тэр янз янзын төлөөллийн төгс буянтын зурхай, монгол зурхай тэгээд одоо төрөл төрлийн энэ зурхайгаар янз янзын байр суурь илэрхийлдэг хүмүүсийг уриад, ажлын хэсэг болгоод тэгээд түүхчид оролцоод, Чингис судлаачид оролцоод нэлээн түүхэн баримтуудыг сөхөж харж байгаад ямар ч байсан өвлийн тэргүүн сарын шинийн нэгэн гэдэг дээр бол бид нар маргахгүй боллоо гэсэн ийм дүгнэлт гарсан юм. Тэгэхээр энэ дээр одоо энэ дээр гадуур шүүмжлээд байгаа зурхайчид ч гэсэн аргын тоололтой холбож байгааг нь шүүмжлээд байгаа болохоос билгийн тооллын өвлийн тэргүүн шинийн нэгэн гэдэг дээр эрдэмтдийн зүгээс эсэргүүцэл гарахгүй байгаа. 

Тэгэхээр ер нь монголчууд бид өөрсдөө өөрийн түүхтэй үндэстэн, өөрийн тодорхой хэмжээний түүх бичлэг үлдчихсэн зүйл байна, тийм учраас мэндэлсэн зүйлийг нь бид нар, мэндэлсэн өдөр тэр цаг хугацааг нь өөрсдийнхөө боломжоор тогтоохоос нэг зайлсхийгээд байх шаардлагагүй юм гэсэн ийм ойлголт байгаа. Тийм учраас Ерөнхийлөгчийн зарлиг гарчихсан байгаа. Мэндэлсэн өдрийг өвлийн тэргүүн сарын шинийн нэгэн гэж ойлгоно гэж. Энэ Чингис хааны одон бий болгох тухай Их Хурлын тогтоолын төсөл дээр бол мэндэлсэн өдөр гэж онцолж заахгүйгээр сая А.Бакей даргын саналын томьёолол уншигдсан тийм ээ? Энэ өдрийг өвлийн тэргүүн сарын шинийн нэгний өдрийг Чингис хааны өдөр болгон тэмдэглээд одон олгож байх тухай тогтоол, С.Баярцогт гишүүний санаачилж байгаа тэр хуулийн заалт дотроо мэндэлсэн өдөр гээд тодорхой заалт нь орохоор ийм л 2 томьёолол явж байгаа гэж ойлгож байгаа. Тэгэхээр энэ дээр бол мэндэлсэн өдрийг нь бид нар өвлийн тэргүүн сарын шинийн нэгэн гэж ойлгож байна. Аргын тооллоор биш, билгийн тооллоороо явъя ингэвэл маргаан бага гарах юм. Тэгээд Ардын намын гишүүдээс бас нэгдсэн хуралдаан дээр санал гаргаж байсан мэндэлсэн өдөр гэж, өдрийг нь мэндэлсэн өдөр гэж нэрлэхгүйгээр Чингис хааны өдөр гээд нэрлэчихвэл яасан юм бэ гэж. Тэгэхээр энэ дээр ч гэсэн өчигдөр манай намын бүлэг дээр яриад ер нь албан ёсоор нэрлэхдээ мэндэлсэн өдөр гэлгүйгээр Чингис хааны өдөр гээд тогтчихъё, мэндэлсэн өдрөө бол бид нар ингэж ойлгоод хуульдаа ийм заалттай мэндэлсэн өдөр учраас энэ өдрийг сонгож байгаа шүү гэдэг заалтаа оруулъя ийм ойлголцолд хүрсэн байгаа.
А.Бакей: - За баярлалаа. Д.Дэмбэрэл гишүүн.
Д.Дэмбэрэл: - Тогтоол дээр яриад байх юм алга тэр билгийн тооллоор өвлийн тэргүүн сарын шинийн нэгэн гэдгээрээ л тэмдэглээд явчихъя. Би хууль дээр санал хэлэх гэсэн юм баярлалаа.
А.Бакей: - За одоо Д.Эрдэнэбат гишүүн. 
Д.Эрдэнэбат: - Ер нь тогтоол ч байна уу, хууль ч байна уу бүгдэд нь Их Эзэн Чингис хааны мэндэлсэн өдөр гэж томьёолох нь зөв л дөө. Яагаад гэвэл энэ Чингис хаан гэдэг хүн чинь дэлхийд Монголын үнэт зүйл болоод байгаа зүйлийг бид нар мэндэлсэн мэндлээгүй ярьдаг ярьдаггүй тухай ярьж болохгүй шүү дээ. Монголд мэндэлсэн монголчууд мэндэлсэн өдрийг нь мэддэг гэдэг бол бидэнд асар их давуу талыг өгөх юм байгаа юм гэдэг утгаараа орж байгаа. Үүнийг маш олон хүн түрүүний чуулган дээр хэлсэн шүү дээ. Тэгээд бүлэг юун дээр нэг анхаарсан гэхээр Ц.Нямдорж гишүүний үгэн дээр бид анхаарал авсан л даа бид нар авах юмаа авч, гээх юмаа гээх ёстой. Энэ юу гэхээр Ц.Нямдорж гишүүний нэг сайхан хэлсэн үг юу гэхээр ерөөсөө л Чингис хааны өдөр гэж нэрлэе гэдэг дээр л бол бид нар тэр монгол бахархлаа хууль санаачлагчид татаж авах нь зөв юм байна гээд. Хэн хэнийгээ зөв ойлголцол дээр яваад асуудлыг шийдэх юм уу бүгдээрээ энэ дээр явмаар байгаа юм би та бүхэнд хэлээд байгаа юм. Одоо ингээд мэндэлсэн мэндлээгүй гээд хоёр дахь version гарч ирэх нь л дээ. Тэгэхээр хэдүүлээ ийм юм руу явмааргүй байна. Энэ дээр нэг ойлголцол хийгээд энэ асуудлаа шийдээд явчихвал тогтоолынх нь хувьд бол манай 2-ын санаачилсан бол зөв байна тийм ээ, яг хуульд бид нар юу гэж томьёолсон юм гэхээр энэ өдөр бол Их Эзэн Чингис хааны өдөр гээд зураас (-) татаад үүнийг хэзээ вэ гэдэг дээр нь Их Эзэн Чингис хааны мэндэлсэн өвлийн тэргүүн сарын шинийн нэгэн гэж хугацааг нь заасан байхгүй юу. Ийм ойлгомжтой юм дээр аваачаад тэр төрсөн төрөөгүй тухай асуудлыг чирч битгий оруулаач гэж би гишүүдээсээ хүсмээр байна.
А.Бакей: - За баярлалаа. Ч.Сайханбилэг гишүүн.
Ч.Сайханбилэг: - Одоо энэ дээрээ хэдүүлээ наашаа цаашаа төөрөөд маргалдаад байх шаардлага байхгүй байхаа. Чуулганы нэгдсэн хуралдаан дээр гарч байсан тэр гишүүдийн саналыг үндэслээд л бид нар өчигдөр бүлэг дээрээ ярьж байгаад энэ асуудлаа зохицуулсан шүү дээ Ц.Нямдорж сайд аа, Ц.Нямдорж гишүүн Чингисийн өдөр гэдэг бол албан ёсны нэр нь яваг. Гэхдээ бид нар энэ мэндэлсэн өдрөө тогтоож байхгүй бол одоо жишээлбэл Чингисийн өдөр гэж тэмдэглэдэг, зарладаг дэлхийн зөндөө улсууд байгаа байхгүй юу. Дурын нэг өдрөө Чингисийн өдөр гэж зарлаад тэр өдөрт нь  зориулж арга хэмжээ хийдэг, үзэсгэлэн гаргадаг юм ярьдаг тэд нарын нэг л болох юмнуудаа бид нар хийж байгаа байхгүй юу. Тэд нараас юугаараа ялгаатай юм, гэхдээ энэ чинь Монголын хаан юм байгаа биз дээ. Их Эзэн Чингис хаан гээд тэгэхээр бид нар үүнийгээ мэндэлснийх нь өдрийг нь үндэслэж бид нар Чингисийнхээ өдөртөө болно гэдэг нь өөрөө нэгдүгээрт энэ ач холбогдолтой юм. 

Хоёрдугаар ач холбогдол нь 850 тэгээд  851, 852 гээд явна. 860 жилийн ойг нь тэмдэглэнэ. 870 жил, тэгээд 900 жилийн ойг тэмдэглэнэ тэрийг чинь бид нар юугаар үндэслэж явж байх юм. Зүгээр л Чингисийн өдөр гэж байснаа л дур нь хүрч байгаа юм шиг зарлаад байж болохгүй биз дээ. Тийм учраас энэ бүх зүйлүүдийг бодолцоод орж ирж байгаа санал гэдгийг ойлгох ёстой. Ер нь бол энэ билгийн тооллоороо өвлийн эхэн сарын шинийн нэгэн гэдэг бол энэ олон хүмүүсийн маргаад байгаа бүх юмыг нь үндсэндээ тайлж байгаа шүү дээ. Ерөнхий эрдэмтэн судлаачдын Чингис судлаачдын бүх зүйл бол өвлийн эхэн сарын тэргүүн шинийн нэгэн гэдэг дээрээ таарч байгаа. Энэ жил бол тэр өдөр нь 11 дүгээр сарын 14-ний өдөр, ирэх жил бас ингээд 11 дүгээр сарын хэдэн болох нь уу ингээд Цагаан сартайгаа адилхан бид нар тэмдэглээд яваад байдаг энэ тогтолцоо руугаа орж байгаа гэсэн үг шүү дээ. Тэгээд Чингисийн өдөр гэдэг албан ёсны нэртэй. Их Эзэн Чингис хааны өдөр гээд тэр нь Их Эзэн Чингис хаан мэндэлсний тэдэн зуун жилийн ой гээд ингээд давхар явна гэдэг бол өөрөө энэ чинь бүх талынх нь санал гаргаад байгаа гишүүн болгоны л санал нь орсон ийм боломжийн хувилбар гэж ингэж харж байгаа юм. Тийм учраас энэ дээр бол хууль, тогтоол дахиад мэндэлсэн, мэндлээгүй гээд ингэж бид нар бол төөрч маргалдаад байх шаардлага байхгүй гэдэг ийм үндсэн саналтай байгаа юм баярлалаа. 
А.Бакей: - За баярлалаа. Одоо Су.Батболд гишүүн.
Ц.Нямдорж: - Өдрийн савлагаа хэд байна гэж А.Бакей гишүүн, 
А.Бакей: - За Ц.Нямдорж гишүүн, дараа Н.Батцэрэг гишүүн тэгээд л.
Ц.Нямдорж: - Хариулт авъя.
А.Бакей: - Ямар асуулт дээр?
Ц.Нямдорж: - Энэ өвлийн тэргүүн сарын шинийн нэгэн гэдэг чинь цаашид ингээд тэмдэглээд явах юм бол нэг сар дотор хөдлөөд байна уу? Бас зургаан сар.
А.Бакей: - Жил болгон өөр байна гэж ойлгоно.
Ц.Нямдорж: - Өөр өөр байна гэж би ойлгосон. Тэгэхдээ савлагаа нь хэдийн дотор гэж ойлгох вэ?
А.Бакей: - Билгийн тооллын арай ч олон сараар савлахгүй байлгүй дээ.
Ц.Нямдорж: - Тэрийгээ тооцсон юм бол наад зурхайчид чинь мэдэж байгаа шүү дээ.
С.Баярцогт: - 11 дүгээр сарын 08-наас 12 дугаар сарын 08-ны хооронд гэж байна лээ. 
Ц.Нямдорж: - Сарын дотор юм уу?
С.Баярцогт: - Тийм.
А.Бакей: - Сарын дотор л савлах юм байна шүү. За ингээд асуулт үндсэндээ за Н.Батцэрэг гишүүн. 
Н.Батцэрэг: - Асуулт биш саналаа л хэлэх гэсэн юм. Зүгээр өвлийн тэргүүн сар дээр нэгдсэн хуралдаан дээр үүнийг тойроод нэлээн ярьсан учраас дараад нь би зарим түүхчидтэй холбогдсон  л доо. Яг юу гэж бичсэн байдаг юм бэ гээд. За тэрийг нь би бас тантай холбож өгье та өөрөө нэг яриад үзнэ биз. Та гэж аятайхан дуугаар яриарай. За яах вэ тэр яах вэ, ингэж хэлж байна лээ. 
“Морь тарган, нум хатуурч, сум чивчирсэн өвлийн тэргүүн сарын шинийн нэгэнд мэндэлвэй” гэж бичсэн байна гэж. Тэгэхээр монголчууд аливаа нөгөө үйл явдал тойруулж дандаа бас юмыг хэлдэг юм чинь үнэхээр өвлийн тэргүүн сард бол тийм л байна даа бодоход бол тэр талыг бодоход бол маргаангүй юм шиг байна лээ. Мэдээжийн хэрэг тэр бид нэг хэлээд байгаа зүйл бол яг үнэндээ бол 13-р зууны үеийн эх сурвалж бол одоогоор олдоогүй байдаг. Тэнд болсон үйл явдлыг дараа дараагийн зуунд олсон эх сурвалжид тэмдэглэгдсэн байгаа. Тэгээд сүүлд нь бас Амар гуайн нэг түүхэн  ном дотор ч гэсэн байдаг юм байна лээ гэж хэлж байна лээ шүү өвлийн тэргүүн сарыг дурдсан гээд. Тэр дээр бол нэг их маргаан байхгүй юм шиг байгаа юм. Өөр хэлмээр зүйл бол ингээд сонсоод байхад мэдээжийн хэрэг Чингис хааныгаа бид нар ингээд одоо байгаад л түүх аль хүртэл гүнзгий бид нар ухаж чадсан байна тэр хэмжээндээ ойлгоод яриад байгаа. Тэгэхдээ нэг одоо ярих ёстой зүйл бол тэр national state гэж яриад байгаа тэр үндэстэн төрийг, үндэстэн улсыг бий болгосон гэдэг юмыг л энд тэнд нь оруулж өгмөөр байгаа юм даа. Түүхчидтэй яриад байхад нэг айхавтар том юм бол 1206 оны дараа чинь монгол гэдэг нэр, монголчууд гэдэг үндэстэн бий болсон байгаа юм байна лээ шүү. Тэрийг бол байнга оруулж явах бол үнэхээр том ач холбогдолтой гэж хувьдаа бодоод байгаа юм. За баярлалаа.
А.Бакей: - За баярлалаа. За өөр саналтай гишүүд байна уу? Байхгүй байна тийм ээ? За тэгвэл одоо саналаа хураалгана. Тэгэхдээ ерөнхийдөө энэ одоо гишүүдийн хэлсэн саналыг нэгтгээд дүгнэхэд бол ер нь бол заавал тэр төрсөн өдрөөс нь зугтаах ч юм уу, зайлсхийх шаардлага байхгүй гэсэн ийм санал хэлж байна. Тэгээд яг тэр мэндэлсний өдрийг нь бол хуулийн дараагийн 2 дахь хэлэлцэх хуулийн төсөлд хэлэлцвэл яасан, тэнд оруулж өгвөл яасан юм бэ гэсэн санал гарч байна. За тэгээд мэндэлсэн өдрийг нь үндэслэж, Чингис хааны өдрийг тэмдэглэж байя гэсэн ийм зарчмын саналууд гарлаа. Ингээд саяын 2 бүлэг, гишүүдийн саналыг нэгтгээд нэг саналын томьёоллыг танилцуулъя гэж бодож байна. За өөрөөр хэлбэл С.Баярцогт гишүүний, нарын саналыг бидний саналтай нэгтгээд томьёолох. Энд бол тогтоолын төслийн 1 дэх заалтын 2 дахь дэд заалтад бол “Монгол бахархлын өдөр буюу жил бүрийн 11 дүгээр сарын 14-ний өдөр” гэснийг “Их Эзэн Чингис хааны өдөр буюу жил бүрийн билгийн тооллын  өвлийн тэргүүн сарын шинийн нэгний өдөр” гэж өөрчлөх, за тэгвэл “Чингис хааны өдөр буюу Чингис хааны мэндэлсний өдөр” гэж ийм байдлаар зарчмын хувьд тогтоод редакциар авъя гэсэн саналтай байна. Энэ саналыг дэмжиж байгаа гишүүд гараа өргөх үү?

10-аас 10.

10-аас 10. За энэ эргэж нягтална редакциар сайхан. За энэ санал дэмжигдлээ. Дараагийн нэг санал энэ хуульд байгаа. Одоо санал хураалгах томъёоллыг та бүхэнд танилцуулъя.
“Чингис хаан” одон бий болгох тухай Улсын Их Хурлын 2002 оны 21 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын эцсийн хэлэлцүүлгийг хийхийг дэмжье гэсэн томьёоллоор санал хураалт явуулъя. Энэ саналыг дэмжиж байгаа гишүүд гараа өргөнө үү?

10-аас 9.

10-аас 9. Энэ санал дэмжигдлээ. За Байнгын хорооноос гарах санал, дүгнэлтийг Улсын Их Хурлын нэгдсэн хуралдаанд Д.Бат-Эрдэнэ гишүүн танилцуулах уу? За Д.Бат-Эрдэнэ гишүүнийг томиллоо. За баярлалаа. 
Дөрөв. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/
Одоо 2 дахь асуудал буюу Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлгийг хэлэлцэнэ. Тэгэхээр энэ хуулийн төсөл дээр ч гэсэн түрүүн Улсын Их Хурлын нэгдсэн хуралдаан дээр нэлээд гишүүд санал гаргасан. Ингээд зарчмын зөрүүтэй саналтай гишүүд байвал саналаа хэлье. Саналаа томьёолж өгье. Ц.Нямдорж гишүүн, С.Баярцогт гишүүн, өөр, Д.Дэмбэрэл ийм гурван гишүүн зарчмын зөрүүтэй саналтай байна. Саналаа шууд уншаад танилцуулах уу тиймээ? Та санал өгсөн үү? Санал хэлэх явцдаа болно.
Ц.Нямдорж: - Саналаа хэлчихье эхлээд, А.Бакей дарга аа, наана чинь нэг жаахан будлиантай юм болоод явчихсан шүү дээ.
А.Бакей: - За эхлээд Ц.Нямдорж гишүүн саналаа хэлье. Нямаагийн Энхболд гишүүн дараа нь.
Ц.Нямдорж: - Сая ингээд Чингис хааны өдөр гэдгээр энэ эцсийн томьёолол гарч байгаад бас дэвшил боллоо гэж үзэж байна нэгдүгээрт. Хоёрдугаарт энэ өдөр нийтийн амрах шийдвэр гарахыг нь дэмжиж байгаа юмаа бид нар. Асуудал тэр нэг 11 дүгээр сарын 26-ны асуудал байгаа юм. Энэ дээр Их Хурал дээр нөгөө эхэлж нэг томьёолол уншчихаад, дараа нь томьёолол уншилгүй санал хураалт хийгээд хаясан чинь манай гишүүд нийлээд арваад гишүүд анзааргагүй сууж байгаад дарж чадалгүй, ингээд будлиан үүсчихсэн л дээ. Үүнийг нэгдүгээрт энэ Ардчилсан намын бүлгийн гишүүд бас эргэж нэг харахыг хүсэж байна. 

Хоёрдугаарт энэ 4 удаагийн Үндсэн хуультай улс шүү дээ бид нар. 1924 оны Үндсэн хуулийн дараа янз янзын юмнууд болсон, сайн муу. Гэхдээ 1924 оны Үндсэн хууль бол энэ хамжлагат ёсыг халж, Бүгд Найрамдах засаглал тогтоосноороо, хоёрдугаарт энэ улсын тусгаар тогтнолыг Үндсэн хуулийн аргаар дэлхий нийтэд зарлан тунхагласнаараа онцлог өдөр шүү дээ. Энэ утгаар нь тэр хуучин энэ баярыг тэмдэглэж байсан, амарч байсан өдрийнхөө асуудлыг ойлголцоод шийдчихээч гэж би та бүхнээс хичээнгүйлэн хүсч байна. Янз янзын юмнууд яригддаг түүхийн хувьд. Тэгэхдээ 2, 3-хан том үнэн байдаг. 

1796 онд одоо энэ Налайхын цаад талд Зүүн хяргаа гэж газар байдаг юм. Энд Галдан бошигтын цэрэг Энх-Амгалангийн цэрэгт дийлдэж, монгол тусгаар тогтнолоо алдсан юм. 1752 онд Амарсанаагийн, 1758 онд Чингүнжавын 2 бослого гараад, дарагдсан. Түүнээс хойш бүтэн 200 жил энэ харийн эрхшээлд байж байгаад, 1911 онд Богдын хувьсгал ялж, нэг тусгаар тогтнолоо сэргээсэн. 1915 онд Хиагтад гурван этгээдийн гэрээ гэж юм болж, Орос, Хятад, Монгол хоёрын, гурвын хооронд юм болж, Монгол Хятадын автономит мөн гэсэн ийм гэрээнд гарын үсэг зурсан. 1918 онд Нийслэлд цэрэг орж ирээд Богдыг ногоон өргөөнийх нь гадна гаргаж, харийн төрийн туганд гурван удаа мөргүүлж, та нар биднийх шүү гэдгийг зарлан тунхагласан. 1921 онд  2 бүлгэм байгуулагдаад, Сүхбаатар Богд гэгээн дээр орж тусламж гуйхаар тусламжийн бичиг дээр гар үсэг зурж өг гэхэд нь жаахан хүлээж байгаад ир гээд явуулсан байдаг. Дараа нь дахиж очиход нь тусламжийн бичигт гарын үсэг зурж өгөөд, хойшоо явсан 7 хүнд тус бүрт нь Дүйнхэр бурхан бүтээж, хүзүүнд нь зүүж өгөөд, хэргээ бүтээгээд ир гээд буцаасан байдаг юм. Тэр явсаар байгаад 1924 оны Үндсэн хууль болж, 1921 оны Ардын хувьсгал, 1924 оны Үндсэн хууль болж л бэхэжсэн юм шүү дээ. Энэ хувьсгалт гэдэг үг 1922 онд Ардын намын нэрэнд орж ирээд, түүнээс хойш янз янзын юмнууд болсон шүү дээ. Үүнийг Ардын намынхан, Ардчилсан намынхан, Монголын нийт ард түмэн ойлгох ёстой асуудал шүү дээ. 

Ардын нам тэр “хувьсгалт” гэдэг үгээс татгалзсан нь, түүнд Э.Бат-Үүл баяр  хүргэсэн учир начир энэ шүү дээ. Ийм юмнууд байгаа учраас энэ дээр бага маргалдаад, энэ асуудлаа зохистой хэлбэрээр ойлголцоод шийдчихвэл яасан юм бэ? За ийм юм дээр үндэсний эв нэгдэл, үндэсний ойлголцол, үндэсний эвлэрэл гэж байдаг бол энэ дээр  л илрэл нь гарч байх ёстой юм даа. Нэгийг хэтэрхий дээшээ өргөж, нэгийг хэтэрхий доошоо дарж, болоод өнгөрсөн түүхийг газрын хөрснөөс арчих гэж оролдох бол ухаантай явдал биш шүү дээ. Би эрх биш Ардчилсан намын бүлгийн гишүүд энэ миний ярьж байгаа зүйлийг зохистой байдлаар ойлгочих болов уу гэж найдаж байна шүү дээ.
А.Бакей: - За баярлалаа. 
Ц.Нямдорж: - Чингисийн Их засгаас хойш монгол ер нь тун муу хуулийн орчинтой, бараг хуульгүй шахуу байж байгаад, сүүлд нь манжийн эрхшээлд орсны дараа энэ хошуудыг чинь жижигрүүлээд, жижиг хошуудын ноёдыг Бээжинд аваачиж бэлэг аваад хэргэм зэрэг олгодог ийм л ёс жаягийн үед бид нар 200 жил амьдарсан юм шүү дээ. Энэ Бүгд Найрамдах засаг дэлхий дахинд Монголыг тунхагласан Үндсэн хуулийн ач холбогдлыг буруу зөрүүг нь тэр түүхчид бичдэг юм байгаа биз, сайн саарыг нь. Бид зүгээр үндэсний эрх ашгийн үүднээс ойлголцоод шийдчих ёстой юм биш үү гэдгийг би хэлье гэж бодсон юм баярлалаа.
А.Бакей: - За баярлалаа. С.Баярцогт гишүүн.
С.Баярцогт: - За энэ Нийтээр тэмдэглэх баярын болон тэмдэглэлт өдрүүдийн хуульд нэмэлт, өөрчлөлт оруулах тухай хуулийг санаачилсан гишүүд С.Баярцогт, Ц.Даваасүрэн, Н.Батцэрэг, С.Оюун, Л.Цог, Д.Эрдэнэбат нар бол энэ өргөн барьсан хуулийн 1.4 дүгээр зүйлийн, 1.4-ийн, 4.1.8 дахь заалтыг “Их Эзэн Чингис хааны өдөр: Их Эзэн Чингис хаан мэндэлсэн билгийн тооллын өвлийн тэргүүн сарын шинийн нэгэн” гэсэн ийм маягаар өөрчлөх санал оруулж байгаа. Үүнийг дэмжиж өгнө үү гэж хүсч байна, баярлалаа.
А.Бакей: - За баярлалаа. Д.Дэмбэрэл гишүүн.
Д.Дэмбэрэл: - За тэр Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт дээр саяын тэр эхний С.Баярцогт гишүүний хэлж байгаа саналыг дэмжиж байна. 3/1-ээрээ, 3/2-оор Байнгын хорооны санал хураагдаад орох байх гэж. Их Эзэн Чингис хааны өдөр гээд мэндэлсэн өдөр нь өвлийн тэргүүн сарын шинийн нэгэн гэдгээр зарчмаараа, үүнийг дэмжиж байна. 

Хоёрдугаарт энэ хуулийн төслөө сая бид томьёолол хийгээд өгчихсөн байж байгаа. Бүгд Найрамдах Улс тунхагласан өдөр 11 сарын 26-ны өдрийг энд хасахаар орчихсон явж байгаа л даа. Энэ уг нь Р.Гончигдорж гишүүн зөв саналын томьёолол Улсын Их Хурлын чуулганд оруулсан байгаа юм. Улсын Их Хурлын анхны хэлэлцүүлгийн үед ярилцаж байгаад, үндсэндээ бол тохиролцсон санал л даа. Тэгээд саналын томьёолол ч одоо хэлэгдсэнээсээ хойш нэлээн, манай нөхдүүд тойруулж янз янзын юм ярьсаар байгаад, сүүлд нь томьёолол юу болсныг мартсан уу, хайхрамжгүйгээс болсон уу үүнийг бол унагасан явдал харамсалтай. Ер нь тэгээд Улсын Их Хурлын чуулган дээр бас хайхрамжгүй хандсан ийм байдлаас боллоо гэж үзэж байгаа юм. Энэ анхны зөвшилцөөд, тал талаасаа тохирсноороо явах нь зүйтэй байхаа. Бүгд Найрамдах Улсыг тунхагласан өдөр чинь ер нь тэгээд үндэсний чинь гол баяр тэр л улс орны тэмдэглэдэг өдөр нь тэр юм шүү дээ. Монгол Улсынхаа Бүгд Найрамдах Улсаа тунхаглаж, улсаа тусгаар болгосон, Үндсэн хуулиа баталсан, энэ XX зууны том ололтыг бид нар тэмдэглэж ирж байгаад, Чингис хааныхаа өдрийг гаргаж ирэхдээ үүнийгээ мөргүүлэх байдлаар учир олдохгүй нэг хачин байдалд орчих нь зохистой биш байхаа. Тийм учраас энэ хоёр талаараа энд би конценсунс явагдсан гэж үзэж байгаа. Үүнийг бол тэр анхны хэлэлцүүлэгт орсон Р.Гончигдорж нарын томьёоллоор санал хураагаад, дахиж Улсын Их Хурлаар оруулчихъя гэж энэ тухай саналын томьёолол бичиж өгсөн байгаа. Бүгд Найрамдах Улс тунхагласныхаа тухай ач холбогдлыг нь яриад байна гэвэл хүн болгон их юм ярих байх л даа. Түүнийг ойлгохгүй байгаа монгол хүн байхгүй байх.
А.Бакей: - За баярлалаа. Н.Батцэрэг гишүүн.
Н.Батцэрэг: - Түүхэн үйл явцаа бол улс төрийн намууд булаацалдаж болохгүй, аль ч байсан монголчуудын түүх. 1924 оны Үндсэн хууль бол ер нь зүгээр тэр үеийн монголчууд парламентын хаант засаглалтай байх Үндсэн хууль хийчихээд, батлах гээд явж байсан Үндсэн хуулийн эх нь хүртэл архивт байгаа шүү дээ. Зүгээр харамсалтай нь би нэрийг нь мартаад хэлчихэж магадгүй, рескалов ч билүү, одоо манай 1924 оны Үндсэн хууль батлагдахаас 14 хоногийн өмнө коминтерний төлөөлөгч ирээд, тэгээд 14 хоногт хийсэн нь зүгээр монгол дээр орчуулаад, тэгээд Үндсэн хууль батлагдаад, хамгийн сүүлийн өдөр коминтерний төлөөлөгч үг хэлээд, нэг тийм юм болсон. Чин үнэндээ бид нар өөрсдөө Үндсэн хуулиа бэлдчихсэн, батлах гээд явж байсан тийм үйл явц байсан юм. 1911 оны үйл явц чинь бас нэг логик үр дүнд хүрэх ёстой шүү дээ. Тэр нь 1924 оны Үндсэн хууль руу явж байгаад харамсалтай нь дундаасаа тийм золиослогдсон хувь заяатай учирсан юм. Гэхдээ л монголчуудын тэмдэглэх ёстой тийм өдөр. Бүгд Найрамдах Улсаа тунхагласан, олон шинэ зүйлийг бий болгож чадсан, нийгмийнхээ хөгжлийн түвшинг шинэ эрэмбэд аваачиж чадсан ийм зүйл болсон. Ардын намынхан маань нэгдсэн хуралдаан дээр унагаад хаяна лээ. Би их гайхсан. Тэрийгээ одоо анзааргагүй байсан гэж ярьж байна, цаашдаа бүлгээ байгуулчихвал анзааргатай байх нь зүйтэй байх. За баярлалаа.
А.Бакей: - За баярлалаа. Д.Эрдэнэбат гишүүн.
Д.Эрдэнэбат: - За би саналаа хэлье. Энэ Чингис хааны өдөр, Бүгд Найрамдах Улс тунхагласан, тусгаар тогтнол гэж хольж яриад байгаа юм. Энэ дээр монголчууд бид нар улс төр, намаараа талцаж болохгүй юм гэдгийг би хариуцлагатай хэлээд байгаа юм л даа. Тэгээд үнэндээ бол Ардын намын орсон санал унасан, унаагүй дээ гол нь биш л дээ. 1924 оны 11 дүгээр сарын 26 гэдэг нь нэг талдаа анхдугаар Үндсэн хууль баталсан өдөр мөн боловч, нөгөө талдаа Монгол Улсын хаант төрийг устгаад, социализмыг зарлаад, Монгол Улс улс төрийн шинэ тогтолцоонд орсноо зарласан өдөр юм шүү дээ. Энэ 1924 оноос хойш Монголын олон сор болсон хүмүүсээ энэ хуулийн дараа бүгдээрээ хэлмэгдүүлсэн юм шүү дээ. Тийм учраас би энэ дээр аль нэг намын өмчийн тухай яримааргүй байгаа юм. Монголын үнэн түүхийг ярья гэж. Үнэхээр энэ хууль гарсны маргаашаас эхлээд эрдэмтэн сэхээтэн гэж Монголд байх ёсгүй болсон, өмч хөрөнгөтэй хүн гэж Монголд байх ёсгүй болсон, шашин шүтлэг байх ёсгүй болсон, эд хөрөнгийг нь бүгдийг нь хурааж эхэлсэн л ийм л хар түүхэн үе эхэлсэн юм л даа.

Тэгэхээр бид үүнийг хүлээн зөвшөөрч, баяр болгож тэмдэглэх нь зөв үү, үгүй юу гэдгээ зайлшгүй эргэж харах ёстой юм. Би зүгээр энэ талаас нь асуудалд хандаж байгаа юм. Яг үнэндээ бол тусгаар тогтнолыг монголчууд хэзээ олж авсан гэхээр хөөрхий үсэгтэй нь гарын үсгээ зурж, үсэг мэддэггүй нь хурууны хээгээ дарсан 1945 оны 10 дугаар сарын 20-нд юм байгаа шүү дээ. Энэ бол яах аргагүй монголчууд тусгаар тогтнолоо хамгаалахын төлөө бүх нийтийн санал асуулгад орсон түүхэн он, сар, өдөр байхгүй юу. Тэгэхээр бид түүхийг зохиодог юмнаас салаад, тэр зохиогдсон өдрөөс хойш Монголд хөгжил дэвшил авчраагүй, хар түүхийг бичилцсэн энэ хугацааг халах юмаа бид нар ямарваа нэгэн улс төрийн өнцөг, ямарваа нэгэн намыг харахгүйгээр шийдэж сурмаар байгаа юм. Би зүгээр өнөөдөр хариуцлагатайгаар хэлэхэд үнэхээр бид нар эхний удаа баярын өдрөөр үлдээгээд тогтсон боловч, энэ Их Хурал дээр уначихлаа л даа. Тэр  нь хэнийхээс болсон нь надад хамаа байхгүй. Би хувь хүнийхээ үүднээс хэлэхэд үүнийг намын харьяалалгүйгээр, Монголын түүхийг яг үнэн бодит байдал руу оруулахын тулд Чингисийн өдөр маань ч байх ёстой юм байна, харин анхдугаар Үндсэн хууль баталсан өдрийг тэмдэглэлт өдөр болгоод, бүх нийтээр баярлаад байх өдөр биш юм байна гэдэг ийм ойлголт надад явдаг шүү. Тийм учраас манай нөхдүүд  үүнийгээ хараарай. Аль нэг манай, танай намын өмч гэж энэ рүү түлхэх шаардлагагүй байхаа гэж би бодож байна. 
А.Бакей: - За Нямаагийн Энхболд гишүүн.
Н.Энхболд: - Энэ түрүүчийн анхны хэлэлцүүлгээр орох үеэр өргөн барьсан хууль дээр нь ярьж байгаад, ойлголцчихсон асуудал. Ардчилсан намын бүлгийн гишүүд хүртэл их нарийн аргументууд гаргаж ирж байгаад энэ 2 өдөр адилхан статустай байх нь зүйтэй гээд явсан юм. Үүнд бас үнэн бол энэ. Яг санал хураах дээр үнэхээр тэр баахан маргалдаж байгаад, Их Хурлын дарга ч бас нэг томьёоллоо дахиад уншчихгүй шууд алхаа цохичихсон, тэр хооронд бараг худалч хүнд нөгөө маргаан яриад дуусаагүй байж байгаад нэг мэдсэн дүн гараад ийм юм болчихсон юм. Тэр бол бас үнэн. Тэр дотор би хүртэл томьёоллоо унших байх гэж бодож байсан чинь нэг мэдсэн санал хураагаад, дүн нь гарчихсан байсан. Тэгэхээр энэ бол үнэхээр техникийн гэж хэлэх юм уу, санамсаргүй тийм юм болчихсон юм. Санамсаргүй болсны бурууг дараагийн хүмүүс хүлээх байхаа. Энэ бусад асуудлын талаар манай хүмүүс ярьчихлаа, Ц.Нямдорж сайд ярилаа, Д.Дэмбэрэл дарга ярилаа, энэ өдрийн ач холбогдлын талаар. Д.Эрдэнэбат даргын ярьж байгаагийн хувьд бол тэр хууль гарснаас ч тийм хар юм, бүх юм эхэлсэн түүхтэй биш л дээ. Өнөөдөр тэгж ярих зохисгүй гэж бодож байна. Тэр бүхний үр дүн чинь ёстой нөгөө логик үр дүн нь явсаар байгаад одоо тэр 1949 оны гэж ярих гэж бол түүнд чинь хүргэсэн ийм л түүхтэй шүү дээ. 

Тэгэхээр энэ дээр бид нар нэг их намаараа талцаад, тэр нь манай өмч, тэр нь эдний өмч гээд байгаа юм байхгүй. Энэ монголчуудын түүхэнд хамгийн том байр суурь эзлэх ёстой өдөр. Тэгээд нэг юм гарч ирэхээрээ нөгөөдөхийнхөө статусыг нь дээш, доош болгоод байх нь би тун зохисгүй үйлдэл гэж бодож байгаа юм. Ардчилсан намынхаа бүлгийн гишүүдэд хандаж хэлэхэд нэг ийм юм амьдрал дээр гардаг шүү дээ, аль ч тохиолдолд. Ирцээс болоод, санамсаргүйгээс болоод, яг тэр даруйд нь хүртэл бид нар хэлж л байсан. Наадах чинь сая санал хураахад ийм юм болчихлоо шүү, дахиад хураалгая гэсэн үгүй гээд тэр чигээрээ яваад өгсөн. Энэ зүйлүүдээ харж үзээд, 3/2-оороо эргээд энэ 2 саналаа, түрүүчийн С.Баярцогт гишүүний хэлсэн санал, саяын бид хэдийн эргээд санал болгож байгаа энэ юмнуудыг босгоод явчихсан нь Монголын түүхэн талаасаа ч тэр, томоор нь хол, ойр, ирээдүйн утгаараа тэр өнөө маргаашийн ажлаа бодсон ч бид нарын хоорондын нөгөө ойлголцол, бас Их Хурал бие биенийхээ саналд аль болох хүндэтгэлтэй хандаад явах нь өөрөө уур амьсгалыг бэхжүүлэхэд хэрэгтэй ийм алхам болох байхаа гэж бодож байна. Нэг ийм жижиг юм даа үнэн дээ бол жижиг асуудлаас болж, түрүүн ярьсан, тохирсон юмаа улаан цайм оролцоод өөрчилчихсөн байсан юмаа, эд нарыг ингэсэн дээр нь ингээд авъя гэсэн шиг хандаж болохгүй байх гэж бодож байна. Тийм учраас анхдугаар хэлэлцүүлэг дээр 2 саналаа 2-ланг нь босгоод, явчихъя гэсэн ийм саналыг хэлж байгаа юм.
А.Бакей: - За баярлалаа. О.Баасанхүү гишүүн.
О.Баасанхүү: - За парламент дээр, нөгөө 14-ний өдрийг Чингис хааны төрсөн өдөр болгох гээд байгаа далд санаа нь 11 дүгээр сарын 26-ны өдрийн ач холбогдлыг унагаах гээд байна гэсэн миний байр суурь хэвээр байгаа. Сая ч тэгээд Ардчилсан намын бүлгийн даргын ярьж байгаа бол ер нь тэр өнцгөө тод хэлчих шиг боллоо. Би бол 26-ны өдрийг бол маш, 800 жилийн түүхийг мэдээж хүндлэлгүй яах вэ, бас энэ түүхээрээ бахархалгүй яах вэ, гэхдээ түүх түүхээрээ үлддэг. Өмнөх нь ардхаа үгүйсгэж явж болохгүй, эсвэл ардах нь өмнөхөө үгүйсгэж явж болохгүй. Ялангуяа түүхийг хуульчлах гэж өнөөдөр үзэж байгаа энэ үед бол их боломжтой юманд хандах ёстой гэж үзэж байгаа юм. Өөрөөр хэлбэл 26-ны өдөр бол анхдугаар Үндсэн хууль батлагдсан гэдэг маань бид нар үнэнийг хэлэхэд бол соёлт нийгэмд илүү ойрхон очсон байхгүй юу. Өөрөөр хэлэх юм бол хуульчид бол үнийг андахгүй мэднэ. Монгол Улс анх удаагаа эрх зүйн шинжлэх ухааны хувьд аваад үзэхэд Үндсэн хуульт улс, орон болсон байхгүй юу. Үүний өмнө ямар нэгэн үндсэн хууль гэж байдаггүй, тэр битгий хэл Их засаг гэж яриад байгаа зүйл маань байсан уу, үгүй гэдэг ч эргэлзээтэй болчихсон үе шүү дээ. Тийм байгаа биз, тэр утгаараа өнөөдөр миний хувьд бол 26-ны өдрийг үгүйсгэх гэсэн үйлдлээс татгалзах хэрэгтэй. Энэ тал дээр гол анхаарал тавиач. 

Хоёрдугаарт нь тэр нэг нар хиртдэг, хиртдэггүй гээд үгний зүйл дээр би тайлбар хийх гээд байна л даа. Одоо интернэт ороод үзэх юм бол 14-ний өдөр чинь нар хиртэх гэж байгаа юм байна гэж би хэлээд байгаа байхгүй юу. Тэгээд яах вэ, нэгэнт бид нарт одоо 3 сонголт байгаа л даа. Эсвэл Ерөнхийлөгч Ц.Элбэгдорж гуайг оруулж ирээд, цаасаар он, сараа тавьж байгаад сугалуулах хэрэгтэй,
А.Бакей: - Сая наад асуудлаа ярьчихсан. Наад асуудлаа ярьчихсан. Тогтоол юугаар, ярьчихсан.
О.Баасанхүү: - Тийм үү, гэхдээ ер нь бол 26-ны өдрийг хамгийн гол нь ач холбогдолтой л болгомоор байна. Тийм учраас хэрвээ 3/2-оор санал хураавал зүгээр байна гэж бодож байна.
А.Бакей: - За ингээд хэлэлцэж байгаа асуудалтай холбогдуулж санал дуусаж байсан юм. За Нямжавын Батбаяр гишүүн.
Н.Батбаяр: - Уг нь үг хэлэхгүй байя гэж бодсон чинь хүмүүс үг хэлээд байхаар бас хариу барихгүй бол болохгүй нь. Та бид нар өнөөдөр Төрийнхөө ордон дотор, төрийнхөө хуулийг хэлэлцээд сууж байна. Тэр ордон дотор хэлэлцээд суухдаа бид нар Их Эзэн Чингис хааныхаа хөрөнгийг залсан А танхимдаа хуралдаад сууж байна. Монголыг дэлхий дахин яам мэддэг юм, Монгол гэдгээр нь мэднэ, Чингис гэдгээр нь мэднэ. Ийм агуу хүнийхээ тухай ярьж байхад ийм жижигхэн зүйл ярьдгаа зарим хүмүүс бодмоор байна. Их хүний хэргийг  иргэн хүн шүүдэггүй гэсэн үг байдаг юм. Дэлхий дахин Чингис хааныг хүлээн зөвшөөрсөн. Мянганы хүнээр Америк зарласан. Тэр ч утгаараа 2006 онд Нэгдсэн Үндэстний Байгууллагын тогтоол гарч, 800 жилийн ойг дэлхий даяар тэмдэглэх шийдвэр гарч байсан юм. Тэр ч утгаараа бид нар дэлхий нийттэй хамтарч тэмдэглэсэн. Ийм хүнийхээ тухай ярьж байхад, өвөг дээдсийнхээ тухай ярьж байхад зүй бус үг хэллэг оруулж ирдгээ болимоор байна. Монголчууд амны билгээс, ашдын билэг гэж хэлдэг юм. Өнөөдөр бид нар бас буруу юмаа засаж байх хэрэгтэй байна шүү дээ, төрсөн өдөр гэж яриад байна. Энэ чинь уул шугамдаа ижийд минь төрж, миний, хүний мэндэлсэн өдөр шүү дээ. Бид нар өнөөдөр хүүхдийн төрсний гэрчилгээ гээд бичээд байна. Хүүхэд мэндэлсний гэрчилгээ байх ёстой шүү дээ. Иймэрхүү алдаатай юмнуудаа хэдүүлээ засаад явъя л  даа. Бүр нарийн ярих юм бол монголчууд бол өвөг дээдсээс уламжлалтай гэх юм бол хэдний өдөр тэр хүн хорвоо дээр мэндэлсэн гэдгээ нууж, хааж явдаг шүү дээ. Энэ бол Монголын өвөг дээдсийн ёс заншил. Сая манай хуульч гэгддэг зарим нэг хүмүүс үг хэлэхдээ монгол улс урд нь хуультай байсан ч юм уу, үгүй юм уу, тэр 1924 онд хуультай болж, улс болсон гэж. Хуулиас дээгүүр хууль гэж хэлж байна тийм үү? Монгол Улс үеийн үедээ юугаар зохицуулж байсан юм, ёс заншлаараа бүх юмыг зохицуулж ирсэн юм. Байгаль орчиндоо яаж хандах уу, ер нь тэгээд ясаар, цусаар гэж ярьдаг шүү дээ. Одоо бид нарыг жаахан байхад өвөө эмээ тэгж болохгүй нүгэл гэм гээд л, тэр бол тэгээд ямар ч хуулиас хүчтэй үг. Тийм учраас ёс заншлаа тийм үү, хуулийн доогуур тавьж болохгүй шүү. Ёс заншил бол агуу юм шүү гэдгийг бас нэг хэлчихмээр байх юм. Тэгээд өнөөдөр бид нар Их Эзэн Чингис хааныхаа өдөртөө болж байна гэдэг бол үнэхээрийн бахархалтай хэрэг. Тэгээд тэр нь энэ жил, тэр тусмаа 2012 онд болж байгаа нь бүр онцлогтой.

Яагаад бид нар ингээд 1990 онд ардчилал эхэлсэн цагаас хойш Чингисийнхээ өдрийг 840, 830-аар хийгээгүй юм. Монголчууд цагийн юм цагтаа гэж ярьдаг. Яг энэ жил 2012 онд цаг нь болсон учраас 850 жилийн ойгоо тэмдэглэж байгаа хэрэг. Тэрийгээ тогтоож өгөхдөө бас өдөр судрыг нь билэгдлээ тооцсон юм, энэ билгийн хүний мэндэлсэн өдрийг билгийн тооллоор явах нь хорвоогийн жам. Тэр ч утгаараа өвлийн эхэн сарын шинийн нэгэн гэж хэлж байгаа юм. Энэ дээр бол гайхаад байх юм байхгүй, бид нар цагаан сараа тэмдэглэхдээ хуульд юу гэж бичсэн байдаг уу, цагаан сарыг хаврын эхэн сарын шинийн нэгэн, хоёрон, гурванд тэмдэглэнэ гэсэн хуулийн заалттай байдаг. Түүгээрээ явдаг. Дээр нь одоо зарим хүмүүс энэ 14-нд нар хиртэнэ гэж юм яриад байх шиг байна. Бид нар байна шүү дээ, билгийн тооллоороо юмаа хийхдээ тэр өдөр нь аргаар ямар байдгийг нь авч хэлэлцдэггүй юм. Түүний тод илэрхийлэл нь юу болдог юм, та бүхэн бүгдээрээ мэднэ, хурим ёслол хэзээ хамгийн хийдэг билээ, намрын дунд сарын шинийн 17-нд монгол даяараа хамгийн олон хурим хийдэг, хамгийн сайн өдөр гэж бэлэгшээдэг. Тэр өдөр нь аргын тооллоороо ямар өдөр гэдгийг нь авч үздэггүй юм. Бид нар чинь билгээ дээдэлдэг монголчууд шүү дээ. Амны билгээс, ашдын билэг гэж хэлдэг гэж байгаа юм. Ийм улсууд. Тийм учраас ийм сайхан билэгтэй үйл явдал болж байхад билэггүй юм ярихаа больё, тэгээд болох ёстой юм болж байгаа бол тэрийгээ болох ёстой юм болж байна гэж үзээд, цаашаа явцгаая гэж хэлэх гэж байна, баярлалаа.  
А.Бакей: - За баярлалаа. За  ингээд зарчмын зөрүүтэй саналаа гишүүд гаргаад, үндэслэлээ хангалттай тайлбарлалаа. Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.3-д заасны дагуу нэгдсэн хуралдааны анхны хэлэлцүүлгээр санал хурааж, шийдвэрлэсэн боловч уг асуудлаар Байнгын хорооны хуралдаанд орсон гишүүдийн 3/2-оос доошгүй нь дахин санал хураалгах шаардлагатай гэж үзсэн тохиолдолд санал хураалт явуулж болно гэсэн байгаа. Тийм учраас энэ гарч байгаа зарчмын зөрүүтэй саналууд бол 3/2-оор л одоо шийдэгдэх асуудал байна гэдгийг анхааруулж хэлье. За ингээд С.Баярцогт, Н.Батцэрэг, Ц.Даваасүрэн, С.Оюун, Л.Цог, Д.Эрдэнэбат нарын гишүүд, 
Н.Батбаяр: - А.Бакей гишүүнээ, Ардчилсан намын бүлгийн нийт гишүүд.
А.Бакей: - За Ардчилсан намын бүлгийн гишүүдийн санал байна. Хуулийн төслийн нэг гээд нөгөө зааглах зураас ташуу /4 дүгээр зүйлийн 4.1.8 дахь заалтад/ дараах зарчмын зөрүүтэй санал оруулъя гэж санал болгож байна. 

Уг заалтыг “Их Эзэн Чингис хааны өдөр: Их Эзэн Чингис хаан мэндэлсэн билгийн тооллын өвлийн тэргүүн сарын шинийн нэгэн” гэж өөрчлөх саналыг оруулж байна. Энэ саналыг дэмжье гэсэн гишүүд гараа өргөнө үү?

11-ээс 10.

11-ээс 10. Энэ санал дэмжигдлээ. За яах вэ, 3/2-оос илүү байна. 
Х.Шижирмөнх: - Р.Бурмаа гишүүн өргөөгүй байсан.
А.Бакей: - За 11-ээс 11 юм байна. 

11-ээс 11.

За дараагийн, за ажлаа хийцгээе. Хөөе гишүүд анхаараарай. Бас дахиад шуугилдаж байгаад, санал унаж мэднэ шүү бас. 
Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн талаарх зарчмын зөрүүтэй саналыг Ц.Нямдорж, Д.Дэмбэрэл, Су.Батболд, Н.Энхболд, Ө.Энхтүвшин, Ж.Энхбаяр нарын гишүүдийн зарчмын зөрүүтэй санал ирүүлсэн байна. За үндэслэлээ түрүүн хэлсэн. Энэ зарчмын зөрүүтэй саналыг уншиж танилцуулъя. 

Төслийн 1 дүгээр зүйлийн 2 дугаар заалт буюу Бүгд Найрамдах Улс тунхагласан өдөр: 11 дүгээр сарын 26 гэсэн 5.1.16 дахь заалт “Нийтээр тэмдэглэх баярын болон тэмдэглэлт өдрүүдийн тухай хуулийн 4 дүгээр зүйлийн  4.1.2 дахь заалтыг хүчингүй болсонд тооцсугай” гэсэн 2 дугаар зүйлийг тус тус хасах, үүнтэй нийцүүлэн Хөдөлмөрийн тухай хуульд нэмэлт, өөрчлөлт оруулах тухай хуулийн төслийн 2 дугаар зүйлийг хасах гэсэн ийм, энэ бол нөгөө Бүгд Найрамдах Улс тунхагласны өдөр буюу 11 дүгээр сарын 26-ны өдрийг хуулийн төсөл санаачлагчид болохоор тэмдэглэлт өдрөөр хэвээр үлдээе, гэхдээ нөгөө амралтын өдөр гэдгийг хасъя гэж оруулж ирсэн. Анхны хэлэлцүүлгээр энэ санал нь эргэж боссон байсан. За тэгээд нэгдсэн чуулган дээр эргээд энэ уначихсан байхгүй юу, ийм санал. Тэгэхээр энэ дээрээ бол нөгөө Хөдөлмөрийн тухай хуульд нэмэлт, өөрчлөлт оруулах тухай хуулийн төслийн талаарх санал давхар хураагдаж байгаа гэж ойлгох хэрэгтэй. Ингээд энэ нөгөө үндсэн нэг л асуудал байгаа байхгүй юу. Дагалдаж байгаа хууль. Дагалдаж байгаа өөрчлөлт. Унасан саналыг босгоё гэсэн. За ямар ч байсан сайн уншиж танилцууллаа. Бүгдээрээ анхаарлаа хандуулсан байх, одоо энэ саналыг дэмжье гэсэн гишүүд гараа өргөнө үү? 

13-аас 2.

За энэ санал дэмжигдсэнгүй. 

Ингээд зарчмын зөрүүтэй саналыг хураалгаж дууслаа. Саналын томъёоллыг танилцуулъя. 
Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлгийг хийхийг дэмжье гэсэн томъёоллоор санал хураалт явуулъя. Энэ саналыг дэмжиж байгаа гишүүд гараа өргөнө үү?

13-аас 13.

Энэ санал дэмжигдлээ. Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд М.Батчимэг гишүүнийг томилъё, танилцуулахаар. За ингээд 2 дахь асуудал дууслаа. 

Гурав дахь асуудал. П.Цагаан зөвлөх орж ирсэн үү? За гурав дахь асуудал 
Тав. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд /Монгол Улсын Ерөнхийлөгчөөс өргөн мэдүүлсэн хуулийн төслүүд, хэлэлцэх эсэх/ 
Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд,  эдгээр хуулийн төслийг /Монгол Улсын Ерөнхийлөгчөөс өргөн мэдүүлсэн, эдгээр хуулийн төслийн хэлэлцэх эсэхийг хэлэлцэнэ. 

Хуулийн төслийн талаарх танилцуулгыг Монгол Улсын Ерөнхийлөгчийн Тамгын газрын дарга П.Цагаан дарга танилцуулна. П.Цагаан даргыг урьж байна. Мөн энэ хэлэлцэж байгаа асуудалтай холбогдуулж, Ерөнхийлөгчийн хуулийн бодлогын зөвлөх Ч.Өнөрбаяр оролцож байгааг танилцуулъя.
П.Цагаан: - Байнгын хорооны дарга, эрхэм гишүүд ээ,

Монгол Улсын Их Хурлын 2012 оны ээлжит сонгуулийн үр дүнд үүссэн нөхцөл байдлыг харгалзан Монгол Улсын Ерөнхийлөгч Улсын Их Хуралд суудалтай нам, эвслийнхэнтэй зөвлөлдсөний үндсэн дээр Монгол Улсын Их Хурлын тухай хууль болон Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг санаачилж Улсын Их Хуралд өргөн барьсан. Тэгээд хуулийн төслүүдийн танилцуулга, үндэслэлийг та бүхэнд бичгээр тараасан учраас товч танилцуулъя.
Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төсөл нь 5 зүйлтэй, мөн Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хууль 5 зүйлтэй бөгөөд төслүүдэд дараах зарчмын шинжтэй асуудлуудыг тусгасан. Үүнд Улсын Их Хуралд 8 ба түүнээс дээш суудал авсан нам, эвсэл, бүлэг байгуулах зохицуулалтыг өөрчилсөн. Энэ бол Улсын Их Хурлын даргад 24 цагийн дотор өргөн мэдүүлдэг байсан хязгаарлалтыг бол үгүй болгосон зарчмын шинжтэй өөрчлөлт орж байгаа.

Дараагийнх нь бол Улсын Их Хурлын даргыг сонгож дуустал чуулганы хуралдааныг тухайн чуулганд оролцсон гишүүдийн насаар нь ахмад нь зохион байгуулж хуралдуулдаг байх тухай ийм санал төсөлд тусгагдсан. Мөн Байнгын хороодын гишүүдийн тооны хязгаар болон бусад хязгаарлалтууд, мөн Улсын Их Хурлын даргын ажлын албаны эрх зүйн зохицуулалтыг тодорхой болгох, нам, эвслийн бүлэг тодорхой асуудлаар авах хугацааг тодорхой болгосон.

Үүнээс гадна Улсын Их Хуралд зарчмын зөрүүтэй санал дэмжигдсэнээр тухайн төсөл болон хамтад нь өргөн мэдүүлсэн бусад төсөлд нэмэлт, өөрчлөлт оруулах шаардлагатай бол тэдгээрийн багцлан нэг санал хураалтаар шийдвэрлэдэг байх, мөн Засгийн газрын үйл ажиллагааны хөтөлбөрийн хэрэгжилтийг Төрийн байгуулалтын байнгын хороо, эдийн засаг, нийгмийг хөгжүүлэх үндсэн чиглэлийн хэрэгжилтийг Эдийн засгийн хороогоор тус тус хэлэлцдэг байхаар хуулийн төслүүдэд тусгасан болно. 

Мөн тухайн чуулганы нэгдсэн хуралдааны эхлэх цагийг намар, хаврын чуулган эхлэхээс өмнө тухай бүр тогтоож байх, ирцийг хуралдаан бүрийн эхэнд бүрдүүлж байх зэрэг зохицуулалтуудыг хийхээр хуулиудын төсөлд тусгасан. Энэхүү хуулийн төслийг Монгол Улсын Үндсэн хууль болон бусад хуультай нийцүүлэн боловсруулсан бөгөөд уг төсөлтэй холбогдсон бусад хууль, тогтоомжид нэмэлт, өөрчлөлт оруулах шаардлагагүй тул энэ асуудлыг хэлэлцэн шийдвэрлэж өгөхийг хүссэн болно.

Анхаарал тавьсанд баярлалаа.
А.Бакей: - П.Цагаан даргад баярлалаа. Хэлэлцэж байгаа хуулийн төслүүдтэй холбогдуулж асуулт асуулттай гишүүд байвал гараа өргөе. За О.Баасанхүү гишүүн, өөр гишүүн байхгүй байна. Асуултыг О.Баасанхүү гишүүнээр тасаллаа. О.Баасанхүү гишүүн асуулт асууя.
О.Баасанхүү: - Би ийм асуулт асуух гэсэн юм. Анхдугаар чуулганыг Монгол Улсын Ерөнхийлөгч хуралдуулна гэж байгаа. Тийм байдаг байхаа, тэгэхээр хуралдуулна гэдэг чинь хурал зарлана гэсэн үг юм уу, хурлыг хийлгээд дуусах хүртэл нь үүрэг хүлээнэ гэсэн үг юм уу? Өөрөөр хэлэх юм бол анхдугаар чуулганы ахмад гишүүн гэж тавьчихаад, орхиод явсны чинь дараа Л.Цог дарга тамга өргөөд явсан асуудал байгаа шүү дээ. Хууль өргөн бариад явж байгаа энэ асуудал нь бас ямар учиртай юм бэ?

Хоёрдугаарт нь тэр  завсарлагыг миний ойлгож байгаагаар  бол Ардын нам бүлэгтэй болох асуудлын талаар  авч үзнэ гэсэн чинь бас завсарлагатай байх ёстой, ёсгүй гээд Монгол Улсын Ерөнхийлөгчид Улсын Их Хурал нь дотроо завсарлана уу, завсарлахгүй байна уу, энэ чиг үүрэгт нь ямар хамаатай юм. Бүлгүүд нь өнөөдөр завсарлагаа хугацаатай авч болно, хугацаагүй ч авч болно энэ бол Их Хурлын дотоод асуудал гэж би үзээд байна л даа. Яагаад гэвэл дотоод үйл ажиллагааны чиглэл нь Байнгын хороо буюу хуралдаан. Тэгэхээр Монгол Улсын Ерөнхийлөгч яагаад Улсын Их Хурлын дотоод үйл ажиллагаанд ингэж хутгалдсан заалтыг нэмж оруулж байна вэ? Ийм 2 асуулт байна.
А.Бакей: - П.Цагаан дарга хариулъя.
П.Цагаан: - За О.Баасанхүү гишүүний асуултад хариулъя. Монгол Улсын Үндсэн хууль, Монгол Улсын Ерөнхийлөгчийн эрх зүйн байдлын тухай хуульд бол Улсын Их Хурлын ээлжит сонгууль явагдсаны дараа Анхдугаар чуулганыг зарлан хуралдуулах шийдвэрийг бол Монгол Улсын Ерөнхийлөгч гаргах ийм эрхтэй, үүрэгтэй. Тэгэхээр 2012 оны Улсын Их Хурлын ээлжит сонгуулийн дараа Улсын Их Хурлын Анхдугаар чуулганыг зарлан хуралдуулах тухай зарлигийг Монгол Улсын Ерөнхийлөгч гаргасан. Хуульд нийцүүлэн гаргасан зарлигийг бол Монгол Улсын иргэд, ард нийтээрээ бас дагаж мөрдөх үүрэгтэй. Энэ бол Үндсэн хууль болон бусад хуулиар хүлээсэн үүргээ Монгол Улсын Ерөнхийлөгч хэрэгжүүлсээр ирсэн. Энэ онд ч гэсэн хэрэгжүүлсэн гэж ойлгож байгаа. Чуулганыг бол одоогийн мөрдөгдөж байгаа хууль тогтоомжоор бол хамгийн ахмад нь даргалж, хуралдуулна гэсэн ийм заалт байгаа. Энэ өргөн барьсан төслөөр бол тухайн чуулганд оролцож байгаа ахмад гишүүн нь даргалж явуулна гэсэн ийм зохицуулалтыг өргөн барьсан байгаа.


Завсарлагын тухайд гэх юм бол аливаа зүйлд бол тодорхой цаг хугацаа байгаа. Дэлхийн бүх улс орон, ард түмэн бол цаг хугацаатай бол уралдан хөгжиж байгаа. Аливаа зүйлд бол тодорхой цаг хугацааны хэмжүүр байх нь зүйтэй гэж үзсэн. Өнгөрсөн хугацаанд бол завсарлага тодорхой хугацаагүй байсан. Тэгэхээр аливаа зүйлд бол тодорхой болгох үүднээс Улсын Их Хуралд суудалтай нам, эвсэл бол завсарлага авах эрхтэй, ингэхдээ бол эхний удаад бол 5 хоног, дараа нь бол 3 хоног гээд, 8 ажлын өдрөөр завсарлага авахаар ийм хуулийн төсөлд өргөн барьсан байгаа. Ингэхдээ бол энэ бусад орны туршлага, бас өнгөрсөн хугацааны манай эрх зүйт төрийг төлөвшүүлэх явцад гаргасан сургамж энэ бүгд дээр бол дүгнэлт хийгээд, тодорхой хугацаатай болгох нь зүйтэй гэж үзсэн. Тухайн асуудлаар завсарлага авна. Ингэхдээ бол 10, 5, 3 хоног гэсэн ийм зүйл байгаа. Улсын Их Хурал тодорхойгүй хугацаагаар гацдаг байх нь бол зөвхөн Улсын Их Хурлын хэрэг биш, төр гацаж байгаа. Төр гацна гэдэг бол улс орны амьдрал, хөгжил дэвшилд сөрөг нөлөөтэй учраас аль аль нь энэ хэм хэмжээ бол тухайн намд биш, бүлэгт биш, нийт Улсын Их Хуралд суудалтай нам, бүлэгт жигд хэрэглэгдэж, мөрдөгдөх учраас бол энд бол ямар нэгэн алагчилсан юм уу, эвсэл тийм өөр зүйл байхгүй. Энэ бол үнэхээр Улсын Их Хурлын болоод энэ чуулганы дэгийн тухай хуралдааны тухай хуулийн төслийг санаачлах сонирхол бол үнэхээр байгаагүй Ерөнхийлөгчид. 


Өнгөц харахад бол нэг зүйлийг болохоор нам, эвсэл, бүлгүүд нь Монгол Улсын Ерөнхийлөгч та төрийн тэргүүний хувьд үндэсний эв нэгдлийг илэрхийлэгчийн хувьд ийм хуулийн төслийг өргөн бариач гэсэн хүсэлт гаргасан. Тэгэхээр нэг таалагдсан хуулийг нь өргөн барихаар сайн байна гээд, хэрвээ тодорхой санал оруулахаар дотоод хэрэгт нь оролцож байна гэж үзэх юм бол бас л өөр тайлбар олдох байх. Тийм учраас ямар ч байсан Монгол Улсын Ерөнхийлөгч бол Үндсэн хууль болоод бусад хуульд заасан бүрэн эрхийнхээ дагуу эдгээр хуулиудыг өргөн барьсан. Энэ хуулийг хэлэлцэж, хэзээ яаж батлах нь бол мэдээж Улсын Их Хурлын хэнтэй ч хуваацахгүй, онцгой бүрэн эрх. Тийм учраас Улсын Их Хурлын дотоод хэрэгт оролцож байгаа хэрэг биш гэж үзэж байна. 


А.Бакей: - За баярлалаа. О.Баасанхүү.


О.Баасанхүү: - Би асуултаа гол нь ингэж асуугаад байгаа юм л даа. Зарлах чиг үүргээ хэрэгжүүлчихсэн байна. Хуралдуулах чиг үүрэг чинь тухайн үедээ гацчихсан байсан. Тэр үед Монгол Улсын Ерөнхийлөгч Л.Цог ч гэдэг юм уу, эсвэл хэн ч байдаг юм Д.Дэмбэрэл гэдэг ч  юм уу, тэрийг нь хуралд нь оруулаач гэсэн чиг үүрэг байдаг юм уу? Эсвэл зарлиг гаргаснаараа ингээд чиг үүрэг нь дуусчихдаг юм уу? Өөрөөр хэлбэл зарласан зарлиг гаргагч, бас хуралдуулах гэж байна шүү дээ. Зарлах, хуралдуулах гээд үндсэн үүрэг дотроо нэгдүгээрт нь. Хоёрдугаарт нь болохоор Улсын Их Хурлын дотоод үйл ажиллагааны чиг үүрэг гэдэг юм уу энэ бол Байнгын хороодоор чуулганаар явагдаж байгаа асуудал шүү дээ. Тэгэхээр энд нь 5 хоног ч бай, эсвэл 6 хоног ч бай, яагаад заавал 5 гэсэн юм. 10 байж болоогүй юм уу, 1 байж болоогүй юм уу? Тэгэхээр олон улсын тухайн орнуудын жишиг харсан гэж байгаа бол аль орны жишгийг хараад байгаа юм. Ямар орон 5 хоног байдаг юм тэгвэл, бид нар яагаад тэр орныг дагах орныг дагах ёстой яг үндэслэл нь юу юм бэ? Үүнийг тодруулж өгнө үү?


А.Бакей: - За хариулъя.


П.Цагаан: - Тэгэхээр Монгол Улсын Ерөнхийлөгч Улсын Их Хурал, Засгийн газар гээд маш цөөн субъектүүд хууль санаачлах эрхтэй. Ингэхдээ бол хууль санаачлах субъект ямар асуудлаар хууль санаачилж болох, ямар асуудлаар хууль санаачилж болохгүй тухай тийм эрх зүйн ямар ч зохицуулалт бол байхгүй. Тийм учраас Монгол Улсын Ерөнхийлөгч ийм, ялангуяа ингэж төртөө юм уу парламент ёсыг төлөвшүүлэхтэй холбоотой хууль санаачилж байгааг буруушаах юм уу, эсвэл ийм эрхгүй гэж хэлж байгаатай бол санал нийлмээргүй байгаа юм. Аливаа хууль санаачлагч бол ямар ч асуудлаар хууль санаачлах эрхтэй. Санаачилсан хуулийг нь хэлэлцэж, батлах эрх нь Ерөнхийлөгчид биш, хууль санаачлагчид ч биш, Улсын Их Хурал, түүний эрхэд хадгалагддаг. Тийм учраас бол Ерөнхийлөгчийн санаачилсан хуулийг буруу асуудлаар гэдэг юм уу, эсвэл ийм асуудлаар хууль санаачилсан гэж ийм асуулт тавьж байгаад хариулахад бас төвөгтэй байна. Энэ хуулийг санаачилсан гол зорилго нь бол эрх зүйт тэр, парламент ёсыг төлөвшүүлэх, төрийн хэвийн үйл ажиллагаа явуулах, тодорхой цаг хугацаатай тоглоомын дүрмийг нь тодорхой болгох, өнгөрсөн хугацааны энэ туршлага дээр суурилаад бас л боловсронгуй болгох гэсэн ийм сайн санааны санаачилга гэж ойлгож байна. Энэ манайх шиг ингэж хугацаагүй завсарлага авдаг орон бол олдоогүй. Зүгээр тухайн асуудлыг саатуулъя гэвэл би ганц жишээ хэлье. 


АНУ-д play faster  гэж байдаг. Тэр хүмүүс яаж саатуулж, яаж завсарлага авдаг юм бэ гэхээр тэр хүнийг үг хэлж байхад нь тасалдаггүй, арга ядраад утасны дугаар уншаад, сүүлдээ ам нь хөшөөд, ангаад, цангаад, ядраад тийм маягаар саатуулдаг болохоос манайх шиг завсарлага авлаа гээд завсарлага аваад явчихдаг улс байхгүй байгаа юм л даа. Монгол Улсад ардчилал төлөвшөөд дөнгөж л одоо 20 жил болж байна шүү дээ, Үндсэн хууль батлагдсанаас хойш. Тэгэхээр өнгөрсөн хугацааныхаа алдаа оноо, сургамжаас санаа аваад, боловсронгуй болгоод яваад байх бол бид нар ингээд цаашдаа сайн сайхан, гэрэлтэй гэгээтэй ирээдүй хүлээж байна гэж үзэж байгаа.


А.Бакей: - За асуулт, хариулт дууслаа. Одоо хэлэлцэж байгаа хуулийн төслүүдтэй холбогдуулж санал хэлэх гишүүд байна. Д.Оюунхорол гишүүн, Р.Баасанхүү гишүүн. 


О.Баасанхүү: - За нэгдүгээрт нь манай бүлгийн дарга энд сууж байгаа юм. Ямар утгатай вэ гэвэл манай бүлэг дээр завсарлага авах асуудлаар нэгдсэн байр суурьтай байгаа, тэрийг дэмжихгүй гэсэн. Тэгэхээр энэ байр сууриа Их Хурлын чуулган дээр хэрэглэж, эдлэх болов уу гэж би найдаж байгаа. Яагаад гэвэл олонхоороо дарангуйлж, сая хүртэл хэлэх үг рүү маань бөөнөөрөө дайрч, давшилсан байдал харагдаж байгаа энэ байдлаас хамаарахад, хуулийг ер нь дур зоргоороо явах боломж байна уу гэж бодож байна. Хоёрдугаарт нь, тантай юм яриагүй байна шүү дээ, би үгээ яриад дуусгачихъя, соёлтой бай тэгэх үү? Хоёрдугаарх асуудал болохоор би бол аливаа бие даасан, хараат бус институци гэж байдаг. Хүн хууль санаачлахыг би буруутгаагүй, хууль санаачилгагүй яах вэ, зөв байлгүй яах вэ. Гэхдээ үүргээ биелүүлсэн бол ингэж хууль санаачлах хэмжээнд хүртэл иймэрхүү асуудлууд явах байсан болов уу гэж би бол боддог юм. Яагаад вэ гэвэл зарлах, нөгөөдөх нь хуралдуулах гэж. Хэрвээ хуралдуулах чиг үүрэг нь байсан бол өнөөдөр энэ асуудлыг чинь зохицуулаад, анхдугаар чуулганаар шийдэгдчих асуудлыг, одоо анхдугаар чуулган өнгөрчихсөн, ээлжит бус нь өнгөрчихсөн, бүр хууль санаачлах хэмжээнд тэр тусмаа нэг намд зориулж, хууль санаачлах хэмжээний байдал ороод ирээд байна л даа. Энэ байдал дээр миний хувьд эмзэглэж хүлээж аваад байна. Ер нь бол бид нар ард түмний төлөө гэж ярьдаг, олон нийтэд хандсан хууль санаачилмаар байгаа юм. Тэрнээс биш дотроо өөрсдөдөө зориулсан хуулийг бол тэр анхдугаар чуулганаараа асуудлаа шийдчих ёстой байсан  асуудал гэж бодож байна. За баярлалаа.


А.Бакей: - За ингээд гишүүд үг хэлж дууслаа, Д.Оюунхорол гишүүн.


Д.Оюунхорол: - Би О.Баасанхүү гишүүнээс арай өөр байр суурьтай энэ асуудлыг харж байна. Өнөөдөр бол монголын улс төр бол зөвшилцөж, ойлголцож, хамтран ажиллах ёстой. Харин ч монголын ард түмний эв нэгдлийг илэрхийлэгчийнхээ хувьд Монгол Улсын Ерөнхийлөгч энэ хуулийг оруулж ирж байгаад бол бүр баяр хүргэх ёстой гэж бодож байна. Ер нь бол амьдралд жижиг зүйл гэж ерөөсөө байдаггүй. Жижгээс том руугаа, жижгээс дандаа асуудал үүсэж явдаг учраас өнөөдөр Монголын улс төрд үүссэн байгаа нөхцөл байдал нь бол зөвхөн энэ улс төрийн намын бүлэг байгуулах тухай асуудал биш. Энэ бол өнөөдөр Монголын улс төрд нүүрлэсэн байгаа энэ үл ойлголцлыг арилгах, энэ том гүүрийг бол өнөөдөр Монгол Улсын Ерөнхийлөгч бол өөрөө санаачилж, оруулж ирж байгаа нь бол зөв юм гэж бодож байгаа юм. Өнөөдөр улс төрийн нам бол ардчиллын үндсэн багана. Үнэхээр улс орны төрийн эрх мэдлийг хэрэгжүүлэх, ард түмний итгэл үнэмшлийг илэрхийлэгч гол холбогч болохынхоо хувьд бол өнөөдөр нэг нам бүлгээ байгуулж чадахгүй байгаа энэ үед Монгол Улсын Ерөнхийлөгч энэ хуулийг санаачилж, оруулж ирж байгааг нь бол зөв гэж ойлгож байгаа. 


Хоёрдугаарт өнөөдөр төрийн ажлыг он удаан цагаар хязгааргүйгээр зогсоох асуудал бол буруу. Тийм учраас тодорхой хугацаатайгаар улс төрийн намууд завсарлага авдаг, улс төрөө хийдэг, илэрхийлдэг байх нь бол зөв. Тийм учраас манай намын бүлэг бас энэ саналыг дэмжсэн. Тийм учраас бол энэ асуудлуудыг хэлэлцээд явах нь зүйтэй. Харин би ер нь Монгол Улсын Ерөнхийлөгчид үнэхээр улс эх орны энэ нөхцөл байдалд үүссэн, ээдрээтэй асуудлыг хамгийн эв найртай, их зөв аргаар зөвшилцөж, ойлголцож, энэ асуудлыг шийдэж байгаад нь бол баяр хүргэх ёстой гэж бодож байна. Баярлалаа. 


А.Бакей: - За баярлалаа. Гишүүд саналаа хэлж дууслаа. Одоо саналын томъёоллыг танилцуулъя.


Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэхийг дэмжье гэсэн томъёоллоор санал хураалт явуулъя. Энэ саналыг дэмжиж байгаа гишүүд гараа өргөнө  үү? Р.Гончигоо дарга, Л.Цог дарга анхаарч байгаарай, дэмжиж байгаа юу?

12-оос 12.

За энэ санал дэмжигдлээ. Байнгын хорооноос энэ асуудлаар гаргах санал, дүгнэлтийг Улсын Их Хурлын нэгдсэн хуралдаанд Р.Гончигдорж гишүүнийг илтгүүлэхээр томилж байна.

За одоо дараагийн асуудал. За ингээд ажлын хэсэгт баярлалаа.
Зургаа. “Сонгуулийн нэмэлт зардлын тухай” Улсын Их Хурлын тогтоолын төсөл /хэлэлцэх эсэх/
“Сонгуулийн нэмэлт зардлын тухай” Улсын Их Хурлын тогтоолын төсөл хэлэлцэх эсэхийг нь хэлэлцэнэ. Энэ асуудлаар төслийн танилцуулгыг Хууль зүйн сайд Х.Тэмүүжин танилцуулна.
С.Баярцогт: - За Х.Тэмүүжин гишүүн танилцуулгаа, Х.Тэмүүжин сайд.
Х.Тэмүүжин: - Байнгын хорооны дарга, эрхэм гишүүд ээ,

Аймаг, сум, дүүргийн иргэдийн Төлөөлөгчдийн Хурлын сонгуулийн тухай хууль 2012 оны 09 дүгээр сард шинэчлэгдэн батлагдаж, уг хуулийн 10 дугаар зүйлийн 10.5 дахь хэсэгт “Улсын бүртгэлийн байгууллагын ажилтан, түүний итгэмжлэгдсэн ажилтны болон сургалт зохион байгуулах, тоног төхөөрөмжийг сонгуулийн хороонд хүргэх, сонгуулийн хорооноос татан авах, сонгогчдын нэрийн жагсаалт үйлдэх, түүнтэй холбогдох бусад зардал болон цагдаагийн хамгаалалтын зардлыг тухайн байгууллагын төсөвт тусган санхүүжүүлнэ” гэж заасан байна.

Монгол Улсын 2012 оны төсөвт нэмэлт, өөрчлөлт оруулах тухай хуулиар дээрх заалтыг хэрэгжүүлэхтэй холбогдсон зардлыг Хууль зүйн сайдын төсвийн багцад тусгаагүй байна. Уг заалтыг хэрэгжүүлэхэд нийт 1,843.4 сая төгрөг шаардагдах бөгөөд, үүнийг Хууль зүйн сайдын 2012 оны төсөвт багтаан хэрэгжүүлэх боломжгүй байна.

Иймд уг зардлыг санхүүжүүлэх эх үүсвэрийг судлан үзээд, Сонгуулийн ерөнхий хорооны даргын төсвийн багцад зарцуулагдаагүй үлдэгдлээс санхүүжүүлэх боломжтой гэж үзэн Улсын Их Хурлын шийдвэрийн төсөл боловсруулан танилцуулж байна. 

Сонгуулийн ерөнхий хорооны даргын 2012 оны төсвийн багцад туссан Улс төрийн намын тухай хуулийн 19.1 дэх хэсгийг үндэслэн Улсын Их Хурлын сонгуулиар тухайн намын авсан хүчинтэй саналыг нийт хүчинтэй саналын тоонд харьцуулах зарчмаар энэ саналд 1000 төгрөг тооцон, Улсын Их Хурлын суудал бүхий намд нэг удаа олгох мөнгөн дэмжлэг 3,8 тэрбум төгрөг төлсөн бөгөөд, гүйцэтгэлийн 1,4 тэрбум төгрөгийг санхүүжүүлж, 2,4 тэрбум төгрөгийн зарцуулагдахгүй үлдэгдэлтэй байна. 

Иймд Сонгуулийн ерөнхий хорооны даргын төсөвт дэх хөрөнгийн үлдэгдлээс сонгуулийн хууль шинэчлэгдэн батлагдсантай холбогдуулан нэмж, шаардагдах зардлыг Хууль зүйн сайдын багцад шилжүүлэн санхүүжүүлэх эрхийг Сонгуулийн ерөнхий хорооны даргад олгохоор Улсын Их Хурлын тогтоолын төсөл боловсрууллаа. 

Асуудлыг хэлэлцэх шийдвэрлэж өгнө үү.
А.Бакей: - За Х.Тэмүүжин сайдад баярлалаа. Энэ хэлэлцэж байгаа асуудлаар Байнгын хорооны хуралдаанд дараах албан тушаалтнууд оролцож байгаа юм байна. Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж, Цагдаагийн ерөнхий газрын дарга Б.Билэгт, Улсын бүртгэлийн ерөнхий газрын ерөнхий нягтлан бодогч Б.Өүлэн-Үжин, мөн Цагдаа ерөнхий газрын санхүүч Л.Сүхээ ийм хүмүүс оролцож байгаа юм байна. Ингээд хэлэлцэж байгаа асуудалтай холбогдуулж асуух асуулттай гишүүд байна уу? Д.Батцогт гишүүн, Р.Гончигдорж гишүүн, өөр, за Р.Гончигдорж гишүүнээр асуултыг тасаллаа. Д.Батцогт гишүүн асуулт асууя.
Д.Батцогт: - За баярлалаа. Бүртгэлийн ерөнхий газрын даргаас асууя. Өчигдөр бид Хууль зүйн байнгын хорооны гишүүд Бүртгэлийн ерөнхий газар дээр ажилласан. Тэнд ажил байдалтай танилцаж байхад бол энэ компьютер, тоног төхөөрөмжүүдийг хүйтэн өвөл болж байгаа учраас онгоцоор хүргэх, буцааж татах ийм одоо зардал байгаа тухай ярьж байсан. Саяын Сонгуулийн ерөнхий хорооноос асуухаар саналыг хуудсыг бас онгоцоор хүргэнэ гэж байна. Тэгэхээр буцааж татах, саналын хуудас хүргэхтэйгээ нийлээд 3 удаа онгоц хөлслөх асуудал яригдаж байна л даа. Тэгэхээр Сонгуулийн ерөнхий хороотойгоо танайх энэ юугаа хамтруулаад хүргэх боломж бололцоо байгаа юм уу, энэ талыг асуучихъя гэж бодож байна.
А.Бакей: - За хэн хариулах уу? Албан тушаалаа хэлээд, нэрээ хэлээд хариулъя.
Ц.Пүрэвдорж: - Д.Батцогт гишүүний асуултад хариулъя. Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж. Бид яг энэ асуудлаар Сонгуулийн ерөнхий хорооны удирдлагуудтай уулзсан байгаа. Тэгээд 1 онгоц 4 тонн орчим ачаа тээвэрлэдэг юм. Тийм учраас хамтатгах боломжгүй, манай тоног төхөөрөмжүүд болон саналын хуудас, бусад тоног төхөөрөмжүүд онгоцны даац яг тулчихсан байгаа юм. Ийм учраас боломжгүй гэдэг хариу өгсөн. Энэ аймгууд нь бүх аймгуудад биш, 8, 9 аймагт үндсэндээ хүргэж өгч байгаа юм. Ийм учраас ийм асуудал үүсч байгаа юм гэдгийг хэлэх гэсэн юм. 
А.Бакей: - За Р.Гончигдорж гишүүн асуулт асууя.
Р.Гончигдорж: -  Асуулт үндсэндээ давхцаж байна. 
А.Бакей: - За тэгвэл асуулт дууслаа. Санал гаргах гишүүд байна уу? Р.Бурмаа гишүүн үү?
Р.Бурмаа: - Сая энэ асуудалд Иргэний бүртгэлийн оруулж байгаа санал нь хамт орж байгаа юу?  Х.Тэмүүжин  сайдаа?
Х.Тэмүүжин: - Иргэний бүртгэлийн оруулж байгаа санал угаасаа энд Цагдаа болон Иргэний бүртгэл дээр Орон нутгийн сонгуультай холбоотой гарч байгаа нэмэлт зардал гээд.
Р.Бурмаа: - Нийлээд хэд гэж байгаа юм.
Х.Тэмүүжин: - Нийлээд бид нар уг нь 2 тэрбум 400 сая төгрөгийн үлдэгдлийг нь бүтнээр нь, нааш нь өгчихөөч гэсэн. Сангийн яам танайд 1 тэрбум 800 саяыг тавьчихаад байгаа юм л даа. 
А.Бакей: - За асуулт асууж дууслаа. Санал гаргах гишүүд байна уу? Байхгүй байна. За Р.Гончигдорж гишүүн, Р.Бурмаа гишүүн.
Р.Гончигдорж: - За баярлалаа. Хэлэлцэхийг дэмжиж байна. Тэгээд Сангийн яам бол тодорхой тарифаар боддог байх л даа. Түрүүн асуусан асуултаа санал хэлбэртэй болгох юм бол үнэхээр одоо хүйтэн нойтон болчихоод байна. Мөн цаг хугацааны хүчин зүйлүүд байна. Тийм учраас газрын тарифаа нисэх онгоцны тариф болгож, алсын аймгуудад тэр аппаратурыг аюулгүй, бүрэн бүтэн, хурдан шуурхай хүргэх чиглэл дээр анхаарах ёстой гэсэн ийм бодолтой байгаа юм. Үүнийг нэгдүгээр хэлэлцүүлгийн үед санал болгож оруулах ийм бодолтой байна. Гэхдээ үүнтэй холбогдуулаад Х.Тэмүүжин сайдаа, та бас яг энэ дээр нарийвчилсан тооцоонууд энд бол жагсаалтаараа гарсан байна. Тэрийг та бас нэг тэр хооронд ингэж гарахаар байна гэж тийм ойлголтоор Сангийн яамнаасаа ерөнхийдөө зөвшөөрөх ийм санал гаргаад, дэмжигдэхэд зөвшөөрөх тийм бас зөвшилцлийн ойлголцлыг бүрдүүлчихсэн байвал зүгээр юм гэсэн ийм саналтай байна.
А.Бакей: - Баярлалаа. Р.Бурмаа гишүүн.
Р.Бурмаа: - Би Х.Тэмүүжин сайдын оруулж ирж байгаа саналыг дэмжиж байна. Энд бол шинэ Сонгуулийн хуулиар Орон нутгийн сонгуулиар энэ Цагдаа болон Иргэний бүртгэлийн байгууллагад бол нэлээн үүрэг, үйл ажиллагаанд нь хийх зохицуулалтууд орсон. Тийм учраас үүтэй холбогдон гарах зардлыг нэмж өгөх нь зүйтэй. Үүн дээр нэмээд энэ Иргэний бүртгэлийн газартай бид нар өчигдөр Хууль зүйн байнгын хорооноос очоод, ажилтай нь танилцаад явж байхад бас тийм хүсэлт гаргаж байсан л даа. Тэр нь юу вэ гэхээр энэ хурууны хээгээр таних, тэгээд иргэний бүртгэлийг хянаж чадах аппаратурууд нь бол бас хүйтэрч байгаатай холбогдуулан онгоцоор тээвэрлэх шаардлага байна гээд, тэгээд иргэний цахим үнэмлэхийг орон даяар тараахтай холбогдуулан сонгуулиас өмнө, илүү цагаар ажиллаж байгаа. Тэр хүмүүсийн зардлыг нэлээд 440 сая төгрөгийн асуудал байгаа юм байна лээ. Тэрийг нэмж оруулж  өгөөч гэсэн тийм асуудал байгаа юм. Би энэ Х.Тэмүүжин сайдын оруулж байгаа мөнгөн дээр нэмэх нь энэ онгоцны зардал, дээрээс нь энэ илүү цагаар ажиллаж байгаа хүмүүсийн зардлыг нэмээд оруулах талаар дэмжиж өгнө үү гэсэн саналыг оруулж байна. 
А.Бакей: - За баярлалаа. Энэ бол нэгдүгээр хэлэлцүүлгийн үед ярих байхдаа зарчмын зөрүүтэй санал тиймээ. Сангийн яам зөвшөөрөх үү, үгүй бас, тэгээд дээр нь энэ сонгууль тун ойртчихлоо. Их богино хугацаанд гаргахгүй болохгүй. Бараг анхны хэлэлцүүлгээр батлах ёстой тогтоол болчихоод байна л даа. Үүнийг бас гишүүд анхаарна биз.
Р.Бурмаа: - Энэ ч уг нь нэмж юунаас биш, Сонгуулийн ерөнхий хорооны хэмнэгдсэн тэр зардлаас гаргах юм байна шүү дээ. Энэ дотроо багтаж байгаа юм байна.
А.Бакей: - За Д.Батцогт гишүүн.
Д.Батцогт: - Өчигдөр нөгөө газар дээр нь очиж, яг ажилтай нь танилцсан учраас зовлонг нь нэлээн сайн ойлгосон. Тэгээд энэ орж ирж байгаа саналаар нь тэр 440 сая төгрөгийг нь нэмээд, батлах талаар Р.Бурмаа гишүүнтэй ижилхэн саналтай байна.
А.Бакей: - За баярлалаа. Гишүүд, одоо анхны хэлэлцүүлэг дахиж нэг ороод, зарчмын зөрүүтэй санал гараагүй тохиолдолд анхны хэлэлцүүлгээр батална. Тэгэхээр дахиж нэг орно гэсэн үг л дээ. Хэлэлцэх эсэхийг нь шийдчихээд, дахиж нэг ороод батлагдах асуудал байна. За ингээд саналын томьёоллыг та бүхэнд танилцуулъя.

Сонгуулийн нэмэлт зардлын тухай Улсын Их Хурлын тогтоолын төслийг хэлэлцэхийг дэмжье гэсэн саналаар санал хураалт явуулъя. Энэ саналыг дэмжиж байгаа гишүүд гараа өргөнө үү?

9-өөс 9.

Энд Д.Бат-Эрдэнэ, С.Баярцогт, Ч.Сайханбилэг гишүүд дэмжиж байгаа гэж хэлсэн байгаа. За ингээд Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд Р.Бурмаа гишүүнийг илтгэхээр томилъё. За ингээд ажлын хэсгийн гишүүдэд баярлалаа. Өнөөдрийн хуралдаан үүгээр өндөрлөж байна. Улсын Их Хурлын эрхэм гишүүдэд баярлалаа.
Хуралдаан 11 цаг 10 минутад өндөрлөв.

